
YOGUIBATE PABORO
ISANGUENAQUINERI

CORINTOSATI

Paboro ibetsataigari Corintosati.

1 ¢Aintajeguibi, nopiguemisantacagane canta
Corintoqué? Naro Paboro nasanguenataiguimiro
oca. Icoiguéna Tosorintsi iragdtane Quirisito
Ira jitacha Jesos aisati. Itsibatina yaca
opiguemisantacagane ira jitacha Sositenes.
2 Nasanguenataiguimiro obiro quemisantatsiri
ira botoibiritari Quirisito aisati Tosorintsi
canta Corintoque. Obiro yosaaséretaigué
Jesoquirisito. Aroquenta piquemisanqueri
Atingomi iniacaninataiguémi caninari. Yamai
pomatsiguengataigacari Iriro aisati picantaigari
antagaisati quemisantatsiri negaraca itimaigui
ira abentaigari Atingomi. 3 Nocoguini pérosati
ingabintsaiguemi ~ Pabati  Tosorintsi  aisati
iromagoriaséretagaiguemi arota intimacagaiguemi
caninasati. Ingantaiguemirota Iriro aisati
Atingomi Jesoquirisito.

Paboro icarasiaquert Tosorintsi
icdbintsaiguérinta Corintosati.

4 Pérosati nacarasiatiri Tosorintsi aroquenta
lcabmtsalgueml panirootipaque obirojegui cara
piquemisanqueri Jesoquirisito. 5 Aroquenta
piquemisanqueri Quirisito, yoganinaséretaiguémi,
ipasiniatitacagaiguémi. Yamai pinibataigui

basiniati ~ aroquentoriaséretagaiguemi  arota
intimacagaiguemi caninasati. Ingantaiguemirota
Irira iquiancagaiguémi basiniati. 6 Aroquenta
omoncarapa irinibare Quirisito ora igaquena
nocomantaiguémi  jirai, yoganinataiguémi
cara icanque Iriro. 7 Aisati icantacagaiguémi
Jesoquirisito pintineri antagaisati ora ininti Iriro
arota pintimobitaigueri caninasati irooti cara
piguiaigabaqueri cara iribocapae Atingomi.
8 Iromitocotaiguémi  aiquero  pijatanétigue
pinguemisantaiganaqueri Quirisito irooti cara
cataguiteriqué cara ingonijapae Atingomi
arota quero pairi aguibitaquimirone pairoraca.
9 Pérosati imoncaratiro Tosorintsi ora icanti.
Iriro coiguémi arota pigoigueri Itomi aisati
pinguengaséretaiguemari Atingomi Jesoquirisito.

Icanque Paboro: “Pinintobagaiguema”.

10 Nopiguemisantacagane, nocogasanti
pingantaiguema caninasati. Caninataque
cara pinguengaséretaiguema. Teni ongomeite
pinganaitobaguima. 11 Nacantaiguémi negaca,
nopiguemisantane, icomantaigapénanta omer-
aropague Coroe cara picanaitobagaigaca canta.
12 Yamai nigdque ainta obirojeguiqué ira cantatsi:
“Naro irogomere Paboro”. Aintasati basini icanti:
“Naro irogomere Aporo”. Aintasati icanque:
“Naro irogomere Sejas”. Aisati ainta icané: “Naro
irogomere Quirisito”. 13 ¢ Casiriconiatipagueco
ini Quirisito? ¢Nipéicobiritaiguémico naro?
¢Naroco  pobaotisabiritaigaca? Tesonori.
14 Yamai nacarasiaqueri Tosorintsi tenta
nomaotisataiguemi naro. Paniro nobaotisatéri

ira Quirisipo, aisati Gayo. 15 Aro quero pairi
cantasitachane:  “Nobaotisabiricari Paboro”.
16 Aisati, nobaotisataiguéri imatsiguenga Isitéjana.
Teni nanguengairi basini ira nobaotisaté.

17 Teni iragdtina Quirisito nomaotisataigueri
matsiguenga, patiro igdquena nongomantaguetiri
ora Caninaro Nibarintsi.  Icoguini Quirisito
nongomantégotéri catingasati arota inguemobéro
antagaisati matsiguenga, inguemisanqueri
Jesoquirisito, aro iragabisaicotajiri Tosorintsi.
Aro quero nocomantégotasitari Ira Quirisito cara
icamobicai.

Cara igotabeta matsiguenga aisati cara igotasanti
Tosorintsi.

18 Nocomantégotéri  Quirisito icamobicai
COrosiqueé, carari ainta matsiguenga
isérontaigacaro icanque:  “Itsoigani Paboro”.
Irianti jaténguitsine cara Sharincabeniqué tenta
irabisaicote. Carari igoigué eiro yogabisaicotajai
Tosorintsi itasorintsibiricai cara aquemisanqueri

Quirisito. 19 TJiraisonori isanguenaque
comantantatsiri: .
Icanque  Tosorintsi: “Nogotacaguiri  ira

ogOtabetachari cara te irogote; te ingantina
nibega Naro, Naronta ogo0tasanotiro
omagaro. Aisati nobegopitairi ora iquenga
ira quingabitachari”.

Paboro itsoroqueri ira Corintosati.

20 sAtiraca ingantima yamai og0tabetachari?
¢Atiraca ingantima ira ogomeantiro isanguenare
Moisés? ¢Aisati  atiraca ingantima ira
ogometobagabetachara yaca quibatsica?

Aroque icanqueri Tosorintsi ira ogotabetachara
icantajari ira te irog6témate. 21 Igo6ti Tosorintsi
cara ainta sérari ogOtabetacha quero yareta
iriati igotiri Tosorintsi. Iroro iquengaguéca
Tosorintsi iragabisaicotajiri matsiguenga ira
quemisanquerine cara Nibarintsiqué Caninaro.
Cara nocomantégotéri Quirisito ainta tojai
isérontaigabacaro Nibarintsi. 22 Tra joriojegui
icogaigui cara natasongante ora te oneingani
jirai arota iraniaantaiguena itsibatina Tosorintsi,
carari ira cagari jorio, irianti Guiresiasati,
icogaigui cara nogoOtasantacaguiri ora irorai
ogOtagantsi iquengaiga iriati. 23 Pérosati
nocomantaguetiri matsiguenga nocomantégotiri
cara icamobicai Quirisito corosiqué arota
iragabisaicotajai. Icométobacaro joriojegui; iroro
iguisaneintaguéquina jorio, aisati isérontaiguéna
Guiresiasati, icanque: “Te ongomeite ora
yogomeanti Paboro”. 24 Ainta ira icoigué
Tosorintsi, jemita iriro jorio, jemita iriro
Guiresiasati, ora nocomantaguequeri poniaguéri
itasorintsite Quirisito iragabisaicoontémari ira
quemisanquerine. Iroro aisati igOtacaqueri
matsiguenga Tosorintsi Irironta ogotasantatsi.
25 ;Pairo itsoingobitaiguéri matsiguenga Ira
Tosorintsi? Iriro obantasantatsi igoti. Aitosati
Iriro  obantasantatsi isintsiti. Teni irine
matsiguenga cantimarine Iriro.

26 Nopiguemisantacagane, pinguengaiguema
ati picantaigaca. Isérontaiguémi pomatsiguenga
ira te inguemisante, icantocoquemi: “Te
irogobigue quemisantatsiri, teatisati irine itingomi
irirojeguiqué. Te irobate pairiraca”. Aisonori

teni irini tojai ogotacagantatsiri obiroqué. Teatisati
obatacagantatsiri. 27 Isérontaiguémi matsiguenga,
carari Tosorintsi icoiguéri ira te irogoigue, carari
yogabisaicotajiri arota iripasiguitaiganaque
ogOtatsiri. Aisati icoiguéri ira te irisintsitaigue
arota iraguibasiguitiri ira itingomipague.
28 Tcoigasantaiguéri ira te inganinate aisati ira
imaintaigui matsiguenga. Ira te inganinate
icoiguéri Tosorintsi arota iraguibasiguitaigueri
matsiguenga ira jitasitacha caninari. 29 Icanque
negaca Tosorintsi arota catingasatiqué Iriro

quero pairi jitachane caninari. 30 Carari
yogabisaicotajai Tosorintsi yoganiatadi
aroquenta  aquemisantaiguéri  Jesoquirisito
Itomi. IglOtasanotacdi ora icantocobentai.
Aisati  yoganinatasantacai, yoguéteséretai.
[tomintacdi iraisatisonori. [jocobentajairo
ora acantagueti te onganinate icamobicdinta
Quirisito. 31 Isanguenaque comantantatsiri

jiraisonori Sanguenariqueé:

Quero aniacaninata eati. Patiro intsome an-
gantocobentiri Atingomi: “Iriro caninar-
isonoriguinte”.

2

Ati  icanta  Paboro  icomantaguequeri
matsiguenga Caninaro Nibarintsi.

1 Nopiguemisantacagane, cara nidque jirai
obirojeguiqué, nocomantaiguémiro catingasati
Irinibare Tosorintsi, te nongomantimi comeétaro
nanibare arota piniacaninatina naro caninari.
2 Patiro nocoque nongomantégotiri Jesoquirisito

Ira ipéicotaigué matsiguenga, icamobicai. Teni
nanguenguitsatimiro basiniati. 3 Cara ninasegui
obirojeguiqué jirai, notsoroque cara queroca
catingasati nocomantégotiri Quirisito. 4 Te
nanibate caninatsaro nanibare ora nigotabeca,
carari naquenguitsatomotaiguémiro Caninaro
Nibarintsi irasi Tosorintsi. = Omitocoquinanta
Isére oquemisantacaquemiro Irinibare
Tosorintsi. Aisati itasongobenquimi Iriro. Aro
piquemisantaiguéri. 5 Nocoque pinguemisantiri
Tosorintsi cara yoniaguémiro Irinibare ora
yogabisaicoontaimi aisa itasongobentaiguémi
Iriro, tenta iroro pabisaicoontima irinibare
matsiguenga.

6 Carari ninibatiri ora ogodtagantsisonori ira
quemisantasantatsiri, ira ogotasantiri Tosorintsi.
Teni nanibataigue aisa ingantima ira te
inguemisantiri Tosorintsi. Teatisati nanibataigue
ibegaiga itingomipague ira camatsi omanapague.
7Ninibatégotaiguiro ora ogbtagantsisonori paniacha
Tosorintsiqué ora ogometocotiri Quirisito.
Te ogotingani jirai, carari yamai igotacacdiro
Tosorintsi ora iquianca jiraisonori teraiquerai
irobetsiquiro pairorapagueraca. Iquianca
iragaqueri Quirisito iragabisaicotajiri antagaisati
quemisanquerine. 8 Ira itingomipague yaca
quibatsica te irogoigue ora iquianca Tosorintsi
cara igaqueri Jesoquirisito Itomi yaca. Arome
irogoiguero, querome ipéicotiri Quirisito querome
icami Atingomi caninarisonoriguinte. 9 Iroro
isanguenaque jiraisonori:

Aiti  ora  yobetsiquineri  quemisantatsiri

Tosorintsi. Te oneingani, teatisati
inguemocotiro matsiguenga, teatisati
inguengaiguero, carari Tosorintsi

yobetsiquineri ira nintaiguiri.

10 Te irogbigue matsiguenga ora iquianca
Tosorintsi, carari yamai Tosorintsi igOtacacdiro
eironta quemisanqueri. Yoniagancaro Isére
Tosorintsi  aroquenta  pigOtasantiro  ISére
antagaisati. Pigoltasantiro omagaro ora iquianca
Tosorintsi. 11 ;Pairi ogotatsi ora iquianca basini
matsiguenga? Paniro igotiro iriati. Aisa ocanta
teni pairi ogdtirone ora iquianca Tosorintsi. Patiro
Isére pigoti. 12 Teni anguengaséretima aisa acantari
ira matsiguengajegui te inguemisante, carari
ipasitacdiro cara icébintsasantadi Tosorintsi. 13 Cara
inibatégotéro cara icabintsaigacai Tosorintsi,
inibatancaro nibarintsi ora pogomecai Isére
Tosorintsi, cagaro irinibare matsiguengapague.
Pogometocoqueri Tosorintsi nibarintsiqué ora
pogomecdi Isére. Iroro aquemaguéquero eiro
quemisantatsi pinancdinta Isére.

14 Jra te inguemisantiri Quirisito teni
inantimari Isére Tosorintsi. Teatisati inguemiro
ora pogometi isére Caninaro Tosorintsi.
Isérontacaro tenta inguemiro. Icanti: “Teni
onganinate; teni onguemingani”. Quero pairi
quemirone queroca Iroro quemaguiri Isére
Tosorintsi. 15 Tra quemisantatsi pinancari
Caninaro Isére iquemaquero omagaro aronta
oquemacaguiri Isére Tosorintsi. Ira te
inguemisante icantocoqueri quemisantatsiri,
“Teni nanguemiri iriro”. 16 ;Aintaco ira ogotiro

ora iquianca Tosorintsi? ¢Aintaco ira ogometiri
Iriro? Tesonori. Carari eiro igotiro ora iquianca
Quirisito pogomecadinta Isére Caninaro.

3

Te inguengaiguema Corintosati.

1 Aisati, nopiguemisantacagane, nigoque
piquemisanqueri  Quirisito jirai, carari
terai pinguemisantasantiro antagaisati ora
pogometaiguémi Isére Tosorintsi. Iroro ora
te nongomantaguétaiguemi ora nocogabeca.
Aisati picantaigari ibega itiomijani janequi, te
pigotasante. Posigari irirai parintacha igdqueri
Quirisito. 2 Jirai, patiro nocomantaiguémiro
ora te ongométate. Iroonti cantaca tsomitsi
ora yOga janequi terainta iraagueri ibatsa.
Aisati obirojegui picantari janequi, terai
pinguemisantasantiro ora irasi  Quirisito
irooti yamai. 3 Terai pinguemisantaiguero
Isére Tosorintsi terainta pinguengaiguema.
Pijonobaca, pipégatsatobaca aisati picantari
ibegaiga ira terai inguemisantiri Quirisito.
4 Cara icanti paniro: “Naro irogomere Paboro”,
aisati basini cantatsi: “Naro irogomere
Aporo”, ¢Cantaigaquibi matsiguenga ira terai
inguemisantaigue? > Pinetse. ¢Pairo ijita Aporo?
¢Pairi naro?  Naantijegui iromeraro Tosorintsi
ipaguitaiguéna panirootipague ora nacantineri,
nomitocotaiguémi naquemisantacagaiguimi.

6 Naro osigari panguitatsiri; noco-
mantaguequemi ora Nibarintsi Caninaro
cantaca oguitso. Imitocoquemi Aporo cara

piquemisantaiganaqueri Quirisito; Aporo aisa
icantari ira areincotiro nija oguitsoqué. Carari
paniro Tosorintsi yogaguibiaquero. 7 Iroro
cagarina naro obatatsi cara nocomantaiguémiro
Irinibare Tosorintsi; cagarisati Aporo obatatsi
cara imitocoiguémi piquemisantanéri Quirisito.
Naanti panguitatsi. Irianti areincotiro.
Carari paniro Tosorintsi obatatsi Irironta
agaguibiaquero oguitso iroontinta Irinibare.
8 Aisati imoncaratobaca ira panguitatsi aisati

ira areincotiro. Aisati icantobaca. Ira casmtaro
panguirintsi iripénabentéri panirootipague ira

antineri. 9 Aisati nacantari Aporo, naantijegui
iromeraro Tosorintsi. Obirojegui quemisantatsiri
aisa picantaro panguirintsisi ora intira
Tosorintsi. Aitosati picantaro pongotsi ora
yobetsiqui Tosorintsi. 10 Naro aisati nacantari
ogoOtasantatsiri yobetsiqui pongotsi. Icadbintséna
Tosorintsi nantineri cara nocomantégotéri
Quirisito. Aroque noguémiro otingomipoa
carari cagaro anchapoa, Irianti Quirisito.
Yamai yobetsiquini basini; yogometocoquimiri
Quirisito. Caninataque iragamema antagaisatiira
antatsi. 11 Quero pairi oguiro basini otingomipoa.
Aroque noguéro naro. Teni inae basini. Ora
otingomipoa, Irianti paniro Jesoquirisito.
12 Tra obetsicatsi pongotsi, ¢Pairo irantémaro?
¢lrantémaroco oro, quirequi, mopé caninaro?
¢Oraco anchato, tobari, choco? ;Ora coshori?
¢Oraco patsagatsi? ¢Inganquero ora caninaro, oraco
te onganinate? 13 Aiquenta ongonijaque ora
yobetsiqué paniropague irogoltasantacaquerinta
matsiguenga Tosorintsi. Ora obetsicaga



1 Corintios 3:14 X 1 Corintios 3:19

pongotsi  caninarosonori, quero  pitaga.
Aroca obetsicabitéma ora te onguéshote, aro
otaquima. Cara cataguiteriqué cara iribocapae
Jesoquirisito  iroglOontasantémaro  antagaisati

ora intineri iromeraro caninarosonorica.
14 Queroca pltaga ora yobet81que mat51guenga

iroronta caninaro, aro inganqueri Tosorintsi:

“Caninasati picanquero”. 15 Aroca otaquema ora

yobetsiqué quemisantatsiri, tenta onguéshote,

iragaséretasantéma,  carari iragabisaicotajiri
iriro Tosorintsi. Quero iati Sharincabeniqué.

Querootisati icantiri Tosorintsi: “Picanque

caninasati”.

16 ;Teco pigdigue pinaiguémi Isére Tosorintsi
obirojeguiqué? Obirojegui cantaquibi ibango.
17 Queroca pomisantiro ibango Tosorintsi,
aroca pamasiquero, ingasitigataiguémi.
Ocaninatasanti ibango Tosorintsi. Ora ibango
obiantieguinta  quemisantatsi  botoibiritari
Tosorintsi piquemisantaiguérinta Iriro. 18 Quero
pamatobita obiati. Aintaca paniro obirojeguiqué
iquianca iriati ogotatsiri yaca quibatsica,
yamatobica iriati. Ijitabeca iriro caninaro ora
iquenga. Caninataque inguenguema aisati
inganque: “Arosataanti nigdque. Pogometina”.
Aro irog0tasantacaqueri iriro Tosorintsi. 19 Ainta
tojai ira te inguemisantiri Tosorintsi. Ijica igdque
iriro, carari Tosorintsi iniaqueri te irogOtémate.
Jiraisonori isanguenaque:

Ira tsimiripague ijitabeca tigueti aguirine, iroro
canténguicha iromaboquéri matsiguenga
irdqueri iragamaguéri. Aisati icantari
antagaisati ira jitabitacha igotasanti,

omanapague iromaboquéri Tosorintsi
iraguipasiguitéri.

20 Aisati ocanti Sanguenari jirai:

Igoti Atingomi te onganinate ora iquengaiga-
bitaca ira jitacha ogOtasantatsiri.

21 Caninataque (quero pairi aguiatirine
matsiguenga; paniro pinguemisantiri Quirisito.
Piguiatiri Iriro. Aisonori yobetsicaiguémiro
Tosorintsi antagaisati ora inatsi arota pingan-
inabentaiguero. 22 Iroro nacantaguétaiguémi:
igdquena Tosorintsi cara nomitocotaiguemi. Aisati
igaqueri Aporo, aisati Sejas, iromitocotaiguemi
aisati. Ipaiguémiro Tosorintsi omagaro inatsi
quibatsiqué arota pinganinabenquero. Aroca
pérosati pintime, pinganinate. Aroca pingamaque,
aisati pinganinate. Pinganinabentiro ora
inatsi yamai, aisati ora inénguitsine aiquenta
iroronta pasiegui. 23 Aisati obirojegui irasi
Quirisito: piquemisanquerinta icaninabenquimi

Iriro. Aroquenta Quirisito irasi Tosorintsi
icaninabenqueri Iriro Tosorintsi.

Ora icantaigué iragatane Quirisito.

1 Yamai pigbiguéna naroegui iromeraro
Quirisito. Igaquena Tosorintsi noniaguetaigueri
matsiguengajegui ora iquianca Tosorintsi
jiraisonori ora imanaque, te irogotiro matsiguenga.
2 Caninataque inganquero iromeraro
antagaisati icocaqueri casintari. Aisa nacanta
nocogasanti nanganquero omagaro igaquena
Tosorintsi cara  nongomantasantaiguémiro

catingasati Irinibare Tosorintsi. 3 Jemita ora
pingueincoquina obirojegui. Jemitasati ora
ingueincoquina matsiguengajegui. Naro teni
nongomantégotima caninarinaca naro. 4 Najica
naro te nangantaguete ora te onganinate, carari
quero nacanti: “Naro caninari”. Paniro Atingomi
comantégoténane naroca caninari. 5 Iroro
nocomantobitaiguimi yamai, quero picantocotiri
pairiraca: “Picantaguetomotiri Tosorintsi”.
Aiquenta iribocapae Atingomi irosangueguite-
tocopéro omagaro ora manabiténguicha yamai
tsitiniguitiqué. Irogonijanquero ora icanque
matsiguenga aisati ora iquianca.  Pairiraca
iraniacaninatapé  Atingomi, ingantaiguéri
Tosorintsi: “Picaninati”.

6  Pinetsaigue, nopiguemisantacagane.
Nasanguenatococa naati aisati nasanguenato-
coqueri Aporo arota pigdigue quero poguibatiri
pairiraca matsiguenga. Quero poguibatiri paniro
iroontita pomaintiri ira basini. Patiro pinganque
cara ocanti Sanguenari. 7 ¢Pairo pijibirica
obiati obatatsiri? ¢Teco Iriro obetsicairone
Tosorintsi ipadiro antagaisati ora asinta?
¢Aitico pasi ora te imemiro Tosorintsi? Aroca
ipémiro ¢Pairo piquengasantobita obiati aisati
cantaca te Tosorintsi pemirone? 8 ¢Aroque
pagaiguéro obirojegui omagaro ora ininti
Tosorintsi imaiguemi? ¢Obirojeguico yamai
casintachari? ¢Yamai obiroco itingomi pigdanti,
naroquerai pijocaiganaque jaaquerora?
Nocogabeca aisonorime pigdanti pisobicaiguéme
pigdantomentoqué, arota nantsibataiguémime
naroegui aisati pigdantanequé. 9 Najique Tosorintsi

yogaiguéna carantatsiri naroegui iragatane
cantaca iromeraro matsiguenga. Inetsaiguéna
matsiguengajegui ingantocotaiguéna: “Teni
ingomeite quemisantatsiri; caninataque
ingamaigue antagaisati”.  Aisati inetsaiguéna
ironomire Tosorintsi. 10 Icantocotaiguéna
matsiguenga cara te naneicotima aroquenta
noguiataiguéri Quirisito. Inibatégotasitaiguéna:
“Te irogote”. Carari piqueincotaiga obiatiegui
pigoigué omagaro irasi Quirisito. Aisati
obirojeguli sintsiri, carari te nasintsite naroegui.
Iniacaninataiguémi obirojegui matsiguenga,
carari imaintaiguéna naro. 11 Pérosati irooti
yamai nitaseaque, nomiretapininque, aisati
nitsoincotaigaca nomanchaqui. Ipasataiguéna
matsiguenga. Teni ine nasi nobango:
naquenaquenatagueque. 12 Nomagotaiguéni
nantaiguininta nobacoqué. Cara inguisatsa-
taiguéna matsiguenga, nomanocotanétiguiri
Tosorintsi: “Pabati,  pingantaneintégotiri
iraegui quisatsaténa”. Aisati cara ingui-
saiguéna catsimari, aro nabequero, quero
nipégataari. Pérosati naquenguitsataguequeri
matsiguenga ora Caninaro Nibarintsi. 13 Aroca
ingantocotasitaguequina, notabitaigabaqueri
antsinisati. Icantaiguéna: “Obirojegui cajara”.
Icantocoiguina: “Teni ingomeite Paboro aisa
itsipajegui”. Icantaiguina cantacha nega irooti
yamai.

14 Teni nasanguenataiguemiro oca arota
naguipasiguitaiguemi, iroonti nacamanaaiguimi
nanintaiguémini cantaquibinta  nasisonori
najaniquite obirojegui. 15 Jirai paniro naro

naquemisantacaquemiro cara nocoman-
taigapémiro ora Caninaro Nibarintsi irasi
Quirisito. Naro aisa nacantari ibega piri
naquemisantacaqueminta. Yamai ainta
tojai basini ira ogometaiguimi cara aiquero
pinguemisantaiganaqueri Quirisito, carari teni
irine tojai casintimi panironanta naro cantaquina
piri. 16 Jroro ora nacantasantobitaiguémi
piguiataiguena. Aisati  pingantaiguena
nibega naro. 17 Nagdqueri Timoteo cara
iriaté obirojeguiqué. Naquemisantacaqueri
jirai. Yamai iriro cantaca notomi nanintane.
Icanque omagaro ora icogui Atingomi.
Yamai inguiancagajimiro ati ocanta cara
nocomantégotaguequeri Jesoquirisito cara atiraca
yapatobiritaigari  Quirisito = quemisantatsiri.
18 Ainta obirojeguiqué ira quingasantabitacha
iriati, icanti: “Querojenga ipocaji Paboro yaca”.
19 Carari aroca iranintacaquina Atingomi, aro
naniaigaantimi obirojegui canta omanapague.
Quero naquemisantasiparo ora irinibare ira
qulngasantacha iriati, carari nogopéri ira

aisonorica intasantineri Tosorintsi. 20 Iriroca
Atingomi Tosorintsi, quero inibatasita ora

caninatsaro, patiro anténeri ora caninaro
icogui Iriro. 21 ;Pairo picogaigui? ¢Picoguico
cara najatasiquimi nanguisatsataigapémi,
picogaiguico nanintaigapémi aisati nangan-
taneintégotaigapémi?

S

Inintacaqueri Corintosati ira te inganinate.

1 Icomantéquina pitsibataigari ira &guiro
irajitane. Aintanta sérari yaguéro inirotsari ora
yagabita iriri. Teni ingomeite ira cantiro negaca.
Tesonori ingantématiro negaca matsiguenga ira te
irogétiri Tosorintsi. 2 ;Pérosati piquengasantaiga
obiatiegui? ¢Pairo  te pigaséretobitaiguema?
¢Pairo te pijocobitaigueri ira cantéro ora
quimingari obirojequiqué cara papatotaiga?
Caninataque quero pinintacaguiri ipoqui.
3 Yamai teni nantsibataiguemi, carari pérosati
naquengaséretaiguémi, aisati nangantimame
nineme obirojeguiqué. Aroque nocomantégotéri
ira &guéro Iinirotsari. Teni ingomeite.
4 Popatobiritaiguemari Atingomi Jesoquirisito.
Aro ora itasorintsite ontsibataiguémi obirojegui,
ogotacagaiguémi Isére ora caninaro pinganque.
Aisati naro nanguengaséretaiguémi  yaca.
> Pomisotocaigueri ira antaguetatsi ora
quimingari arota iratsipiriacaqueri Satands. Aro
ingasitigatagantéri Tosorintsi arota iraniajima,
ingomantégotéma cara icantaguetiro ora te
onganinate. Aique aroca irojocajiro quimingari,
iragabisaicotajiri Atingomi Jesoquirisito cara
iribocapae.

6 ¢ Pairo piquengasantobitaiga obiatiegui? ¢Teco
pigodigue aitica arosata ora piponganta pan,
aro otsatenganéro omagaro pan opongane?
7 Pijocajiro antagaisati ora te ongomeite cara
obirojeguiqué quemisantatsiri. Ora quimingaro
poguimingataiganaquimi potsatengaiganaquimi
posigaro ora piponganta pan potsatenganéro
omagaro pan. Aro pinaigué caninari cantaca pan
te ine ora piponganta. Picaninataigui obirojegui

yamai aroquenta icamobitaiguémi Jesoquirisito
yoganinaséretaigaimi.  Iriro cantaca oisha ira
camobitaiguéri  joriojegui jiraisonori canta
Ejipitoqué cara yogabisaicotaigairi Tosorintsi.
Yabisanaqueri jonoqué ironomire Tosorintsi te
iragamaguiri jorio aitinta iraraa oisha. 8 Aro
intsome anganinabentiri Quirisito.  Intsome
angante ora caninari osiaquimaro pan ora te ine
piponganta. Yamai imitocotaigai Quirisito arota
quero amatobianti, querootisati aguisatsatanti,
querootisati acantiro pairorapagueraca cagaro
caninaro. Ora te onganinate posigaro pan ora
inatsi ora piponganta.

9 Jirai nasanguenataiguémi, nacantaigabitémi
quero piconagari ira antiro tsinane cagaro
iina. 10 Te nangantimi: “Quero pitsibatari
ira te inguemisantiri Tosorintsi”. Te
nangueincotaigueri irirojegui te inguemisante
ira antiro cagaro lina, ira cogatsi ora yasinta
basini, ira cositatsi, ira manégotabitari ibabane
cagari Tosorintsi. Aroca pijocasantanériirirojegui

tigueti pinguenajera. 11 Nasanguenatocotiri
yamai ira cantatsi: “Naro popiguemisan-
tacagane”. Aroca intiro tsinane cagaro iina,
quero poguéshonitaigari. Aisa icanta ira

cogasantiro ora yasintagueta basini, aisati ira
manégotabitari ibabane cagari Tosorintsi, aisati
quisatsatasitachari, aisati singuitachari, aisati
cosirinti. ~ Yamai nacantasantaiguimi, quero
pitsibatari papégotiri irirojegui. 1213 Naro quero
nocomantégotiri iraegui te inguemisante; paniro
Tosorintsi ingomantégotaiguéri ora inganque
aisati negaraca iriaigué. Carari obirojegui

plngomantegotalguerl ira poplguemlsantacagane
Iroro yamaica pijoguétaigueri ira te ingomeite
ira  picarataigabitaca. Quero pijitajiri
popiguemisantane.

6

Cara irisintsitsatobaquimaca quemisantatsiri.

1 Aroca pinguisaneinqueri popiguemisantaca-
gane, (Caninataqueco pabenquimari ira jitacha
joes te inguemisante arota ingomantégotémi
pairoraca pinganque?  Teni. Caninataque
pabentimari basini popiguemisantacagane.
2 ;Teco pigligueri iraegui quemisantatsiri
comantégotaiguérine antagaisati matsiguenga
ora inganque? Aroca pingomantégotaiguéri
omagaro matsiguenga aiquenta, ¢Pairo te
pingomantégobiritiri popiguemisantacagane
yamai ora ingantaguetomotimi ora arosata?
3 ¢Teco pigodigue aiquenta ongomantégotaiguéri eiro
ira ironomire Tosorintsi? Pingomantégotérica
iriro, iQueroco  picantocotiro yamai ora
arosatapague yaca? 4 Aitica yamai
piguisaneintobaga, ¢Pairo pabentobitaigari ira
te inguemisante, ingomantégotémi pairoraca
pinganque? 5 Nacantaiguimi negaca arota
naguibasiguitaiguemi. ¢Teco irine obirojeguiqué
paniro obetsiquinerine popiguemisantacagane
cara inguisabacaguimanica? 6 Carari
piguisaneintobaca obiro aisa popiguemisan-
tacagane, pabencari joes ira te inguemisante.
7 Pitsipiriasitaigaro  cara  pabentaigacari
joes ira te inguemisante.  Teni onganinate

picantaigui negaca. ¢Pairo te pinintobitacaguiri
popiguemisantacagane ingantémiro ora te
ongomeite? ¢Pairo  te pinintobitacaguiri
jemita ingositimi? & Te pingantaigue negaca.
Picantobagaigacaro obiati ora te onganinate.
Aisati picositobaca. 910 [ra antaguetatsi quero
yareta canta igdanti Tosorintsi. ¢Teco pigoliguero
oca? Quero pamatobitobagaiga. Quero iati canta
Atingomiqué ira antiro tsinane cagaroiina. Quero
iati ira manégotabitari ibabane cagari Tosorintsi.
Querootisati ira tsigantobagachari, querootisati
ora tsigantobagachari. Querootisati ira antiri
Sérari. Querootisati cosiantatsiri, querootisati
ira coguétaguetiri ora yasintagueta basinipague;

querootisati singuitachari; querootisati
nibatocotaguetasitachari; querootisati  ira
agabitsatiri ora yasinta basini. Iraegui

cantaiguiro cantacha negaca quero yaretaro
iragdantane Tosorintsi. 11 Aisati picantaigabitari
iraegui antiro quimingari. Iroro canténguicha
yoguétetaigaimi  Atingomi  yoganinaséretaimi
Iriro aisati Isére Tosorintsi opasiniatitanaimi.
Iniacaninataiguémi  Tosorintsi cantaca te
pingantaguetémate pairoraca te onganinate cara
piquemisantaiguéri Atingomi Jesoquirisito.

Yoganinatacai Atingomi eiro iraisati.

12 Ocantagani: “Caninataque nanganque
pairorapagueraca ora inintacaquena Atingomi”.
Carari aroca nangantasitimaro pairoraca, quero
omitocotina. Teni nongogue ogabeina ora
nameta. 13 Aiti operi ora aquemara, aisati asegoto
aisati omaretsa cara piati operi. Carari aiquenta

irobegairo Tosorintsi ora ametaiga yamai. Quero
ocogul api cara Jonogaguitequé. Carari te iroro
irobetsicobitdi antiro tsinane cagaro ajina;
iroonti yobetsicasitacai Atingomi omanocotiri

Iriro eironta iraisati. _ Aisati Iriro asiati.
Aisatinta inintasantacai icogasanti intimacacai

eiro. 14 Aisati icanta Tosorintsi icabiriqueri
Quirisito, yoganiatairi, aisati iritosongajai
eiro, ingabiritajdi. 15 Nobaco iroonti nasi.
Iroro asi nobatsa. Aisa icanta quemisantatsiri
irasi Quirisito. Antagaisati quemisantatsiri
aisati icantaro ibaco Quirisito, iguiti, iguemita,
iroqui, omagaropague. ¢Teco  pigodiguero
oca? ¢Caninataqueco aguéro irasi Quirisito
antanquimaro tsinane antagueantatsiri?
Tesonori ongomeite. 16 Aroca intiro sérari ora
tsinane antagueantatsiri iniaqueri Tosorintsi aisa
inganquima cara ydgasantiro iina. Iroonti cantaca
ibatsa iriro. ¢Teco pigligue Sanguenari ocanti:

Cara irdque iina sérari, ira pite inganquima paniro

ibatsa iriro?

Tosorintsi iniaqueri paniro. 17" Carari ca
coshonica oguéri Atingomi, antsibaséretimari
anganquimari ibega Iriro. 18 Quero pintiro
ora cagaro pijina. Quero pintiri ira cagari
pijime. Pairoraca icantagueti matsiguenga
te onganinate yamasitaiguéri imatsiguenga;
carari ira antagueantatsi cagaro irasi, iriati
amasiquenguicha. 19 sTeco pigdigue pinanquimi
pobatsaqué Caninaro Isére Tosorintsi? Igaquemiro
Tosorintsi coshoni oguémi. Yamai teni
pasintima obiatiegui; Irianti Tosorintsi asintimi
20 aroquenta yamanantaiguémi  Quirisito

cara icamobitaiguémi corosiqueé. Yamaica
pairorapagueraca pingantaigué pingantineri
Tosorintsi. Aro iraniaiguémi matsiguenga
ingantaigué: “Caninarisonori  Tosorintsi.
Yoganinatasantaiguéri Corintosati”.
7
Icomantégotéri ira dguenguitsine iina.
1 Aro cani pisanguenataiguéna,

posamitaguetina. Yamai notabitaiganaquemi.
Najique naro caninataque quero yagui Sérari
iina. 2 Arota quero pintiro tsinane cagaro
pijina, querota pintiri sérari cagari pijime,
caninataque pague pijina panirootipague
sérari.  Aisati caninataque omagaro tsinane
ague ojime panirootipague. 3 Caninataque
iranintacaguimaro iina ontaguimari.  Aisati
onganquima iroro, onintacaqueri ojime irantiro.
4 Ora iina quero pigata irooti, irianti agdtirone
ojime. Aitosati quero igata iriati sérari, iroonti iina
agatirine. > Quero pometopitaro pijina. Aisati,
tsinane, quero pometopitari pijime.  Aroca
pinguengaiguéma: “Quero aniobaga arosata
cataguiteri arota omanocotasantiri Tosorintsi”,
aro caninataque. Aique pintimacagobaguima
aisati querota intaguimi Satands ora te
onganinate. 6 Teni nagataiguemi: “Pdgue pijina”.
Carari pinintica paguiro, aro caninataque.

7 Nocogabeca pingantaiguename nibega naro,
carari ipaguetacai Tosorintsi panirootipague.
Teni aisa angantaiguema omagaro. Teni
ine najina carari caninasati natimi.  Ainta

basini sérari, queroca pine iina, aro Satanas
irantacaqueri ora te onganinate, iroonti tsinane
icogasanti. 8 Yamai nongomantaiguimi obiro
ira te ine iina aisati ora ogamaimentaga:
caninataque pingantaiguema nibega naro,
pintimasitima paniro. 9 Carari queroca picantiro
pitimasita, aro caninataque pdaguiro pijina.
Caninataque pdguiri pijime. Teni onganinate

pingogasantabitima pague pijina. Aisati
onganquima obiro tsinane, te onganinate
pingogasantabitima pdgue pijime. 10 Yamai

nongomantasantéro ora Aaguenguitsi  ojime.
Teni naro comantimine, Irianti Atingomi
comantasantémine: querotasha  pijoquiri
pijime. 11 Aroca pijoqueri, quero pagai basini.
Caninataque plgatSHalrl pégairiira pagablta Aisati
nongomantasantéri sérari, quero ijoquiro iina.

12 Yamai nongomantéri basinipague. Te
ingomantégotiri Atingomi. Aintaca iina ira
quemisantatsi te onguemisante iroro, aisati
oninti ontimacaqueri, quero ijoquiro. 13 Aisati,
tsinane quemisantatsiri, aintaca pijime te
inguemisante, aisati ininti coshoni iroquimi
intimacaquimi, quero pijoquiri. 14 Aintaca
tsinane quemisantatsiri, carari te inguemisante
ojime, iriro te ingantimari ira tsoenguéri
Tosorintsi iquemocoquerinta. Tosorintsi
icanque: “Iriro ojime ora quemisanquinane, iriri
ojaniquite. Nocogasanti inguemisantina iriro
aisati”.  Aisati aintaca sérari quemisantatsiri,
carari te onguemisante iina, iroro teatisati
ongantimaro  ora  tsoenguéri  Tosorintsi

oquemocoquerinta. Ijique Tosorintsi: “Iroro
iina ira quemisanquinane, iniro ianiquite.
Nocogasanti onguemisantina iroro aisati”.
Tosorintsi iniaqueri ianiquite irianti itomi
quemisantatsiri, iniacaninataiguéri icogasanti
inguemisante itomi aisati. 15 Cara aintaca
S€rari quemisantatsi, ora iina te onguemisante,
onintica ojoquiri ojime, aro ojoquirita. Aisati
aintaca tsinane quemisantatsi, ira ojime te
inguemisante, iraninqueca, irioquirota. Quero
nacantiri quemisantatsiri coshoniiroguiro iina te
onguemisante onintica ojoquiri. Aro ojoquirita.
Aitosati quero nacantiro tsinane quemisantatsi
coshoni oguiri ojime ira te inguemisante inintica
irojoquiro. Aro irojoquirota. Teni ingoque
Tosorintsi inguisabacaguima. 16 Tsinane, aroca
coshoni poguéri pijime ira te inguemisante,
¢Aroco pigabisaicotacagantéri?  Aisati picanta
obiro, sérari, aroca coshoni poguéro pijina ora te
onguemisante, ¢ Aroco pigabisaicotacagantéro?

17 Aroque icoigaiguémi  panirootipague
Tosorintsi, yogabisaicotajimi. Yamai caninataque
pintaigueneri Atingomi antagaisati ora icogui

Iriro. Ocari oca nocomantaguetiri iraegui
botoibiritari Quirisito negaraca niatagueque.
18 TJirai icoigaiguémi Tosorintsi. Ainta

obirojeguiqué ira totacha iriantinta jorio jirai.
Yamai quero pogaséreta. Aintasati ira terai

iritotima cara icoiguémi Tosorintsi. Quero
pitota yamai. 19 Jemita pitoca jirai. Jemita
teral pitotima. Yamai patiro caninataque

pinguemisantasantiro ora icanquemi Tosorintsi.
20 Atiraca picantaiga jirai cara icoigaiguémi

Tosorintsi, pérosati pingantima yamai. 21 Cara
icoiguémi Tosorintsi, ¢Obiroca pobimantaga?
Quero pogaseéreta. Caninataque pintineri
pobatorote. Carari aroca iragatajimi pobatorote,
caninasati piguiatasantiri Quirisito. 22 Obiroca
pobimantaga cara icoiguémi Tosorintsi, jemita.
Yamai aroque yomisotocajimi  Atingomi
cara yoberantémi Satands jirai. Teca obiro
pobimantaga cara yogabisaicoquemi Atingomi,
yamai picantaigari ibimantaga irasi Quirisito.
23 Aroque ipénabentaiguémiro Jesoquirisito cara
corosiqué ora picantaguetaigui te onganinate.
Yamai quero popega. Quero popimantaa aisati.
Quero picantaja quimingari pibega jirai. 24 Iroro,
nopiguemisantacagane, nongomantaiguémi
atiraca picantaiga cara yogabisaicotajimi
Tosorintsi, pérosati pingantaiguema.

25 Yamai nongomantégotéro tsinane te
oneimatiri sérari. Teni irogometocotiro Atingomi,
carari nongomantaiguémi ora naquenga

naro. Icabintséna Atingomi, cara quero
namatobitimi. Pigdiguéro oca. 26 Yamai aiti
ora obomirintsitasantai. Iroro ora najique

naro atiraca picantaiga yamai, caninataque
pingantaiguema pérosati. 27 Aroqueca pagué
pijina, caninataque; quero pijoquiro. Teca ine
pijina quero picogui pagui pijina. 28 Aroca pagué
pijina, caninataque. Aisati aroca 4gué ojime
ora te oneimatiri sérari, caninataque. Carari
paganquenica, obomirintsitasantaiguémi. Te
naninte obomirintsitaiguemi pitsipiriaigue, iroro
nacanquemi: “Quero paganti yamai”.

29 Yamai nongomantémi, nopiguemisantaca-
ganeegui, quero ocosamaniti cara pintaiguineri
Atingomi ora icogui. Teca ine pijina, pintineri
Tosorintsi. Aintaca pijina, pintineri Tosorintsi
aisati. 30 Aroca pigasérequima, quero pogaséreta
cosamani. Aroca pinganinaté, quero picaninati

cosamani. Aroca pamananté pairoraca,
quero piquenga ora pasi queronta pini
cosamani. 31 Caninataque pintimabequima

yaca quibatsica. Aisati pinganinatantimaro
ora inatsi yaca, carari quero pinebetaro, quero
picaninatantaro pérosati queronta péro cara pini
oca (quibatsica, querootisati ora inaiguetatsi
yaca. Otsongaima omagaro. 32 Nocogasanti
naro quero pogaséretaiga. Ira timasitacha
qulngaseretap1n1nt1ro ora icogui Atingomi. Patiro,
1cogu1 iriro 1ragan1nat1r1 Ira Atingomi. 33 Irari ira
dgantatsi iquengaséretapinintiro ora yametaiga
imatsiguenga arota iraganinaséretiro iina.
34 Tojai iquengaséretaguetiro pairorapagueraca.
Ora tsinane te d4gante aisati ora te oneiri
Sérari, tojal oquengaséretaiguiro ora icoguil
Atingomi. Antagaisati ora onganque aisati ora
onguengaséreté, ontineri Atingomi. Orari agatsi
ojime oquengaséretapinintiro ora pametaiga
omatsiguenga arota oganinaséretiri ojime.
35 QOcari oca nocomantaiguémi nocoguininta
nomitocotaiguemi. Te naninte nobomirintsi-
taiguemi. Patiro nocogui pintimaigue caninasati,
aisati pigoigue pintasantineri Atingomi ora
pairoraca ingoque.

36 Pinetse, aintaca pisinto terai oneiri sérari aro-

queca piquibiaque, picoguica aguiri ojime, aro
caninataque. Aroca pagantacaquero pisinto quero
picantagueti ora te onganinante. 37 Aroca pome-
quimaro pisinto, aro caninataque; aisati cani-
nataque aroca obomirintsitémi onibaténtimi, pin-
ganquero: “Aro pdaguiri”. Caninataque pinte
ora picogui, ora piquianca. 38 Aro caninataque
pagantacaquero pisinto ora te oneiri sérari. Aisati
caninatasantaque pomequimaro. 39 Aroca agué
tsinane ojime, coshoni oguémari irooti cara inga-
maque. Carari ingamaqueca aro caninataque ya-
mai 4gairi basini ojime. Carari paniro agairi ira
quemisantiri Atingomi. 40 Aroca onganque oga-
maimentaga ora nogometaiguémi, caninataque
quero pdgantaji, aro najique onganinatasanté.
Aisati najique naro pogomequina Isére Tosorintsi
oca nocomantaiguémica yamai.

8

Icomantégotéri Corintosati ira ibatsa aroque
ipériibabane.

1 Yamai nongomantaiguémi cara ati pingan-
taigueri ira ibatsa aroque ipéri ibabane mat-
siguenga. Ibabane irianti ira yobetsicasita mat-
siguenga ira ijiti itosorintsite. Ipéri ibabane
arota iraniacaninatiri iriro. Ijitabeca antagaisati
irogotasantiri ati inganqueri ibatsa. Carari aroca
ogOtasitima eiro, aquengasantaigaca eati caninari.
Icoigadi Tosorintsi anintobaganéma, omitocoto-
baganéma anguemisantasantanéri Atingomi, an-
time caninasati. 2 Aintaca jitabitacha igotasanti,

iriati matobitacha; terai irog6tasante. 3 Irari nin-
tasantiri Ira Tosorintsi, iriro Tosorintsi igotiri.
4 Cara pisanguenarequé posamiténa ora cani-
nataqueca ajagaigueri ibatsa ira yoguineri iba-
bane matsiguenga. Igoigué eiro te intosorintsite
ira yobetsicasita matsiguenga. Paniro ini Tosor-
intsisonori; teni irine basini. 5 Ainta inague-
tatsi canta jonoqué aisati yaca quibatsica ira ijita-
sitari matsiguenga itosorintsite. Aro tojai inague-
tatsi ijitosorintsitasitaguetaca, tojaisati itingomi,
6 carari igdigué eiro ainta paniro Pabati Tosor-
intsi. Iriro oniaganquero antagaisati ora aniaigui.
Aisati yobetsicanontacai eiro. Aintasati paniro
Atingomi Jesoquirisito Ira obetsiquéro omagaro,
aisati yogabisaicotajai.

7 Carari ainta opiguemisantanepague ira te
irogotiro oca nocomantaiguimica. Jirai yametaiga
yamanopiantéri ibabane ira yobetsicasita
matsiguenga ira ijiti itosorintsite. Aroca
iraaguéri ibatsa ira aroque yOguéneri ibabane
matsiguenga, ijique quemisantatsiri irasisonori
ira ijitosorintsitagueti. Te irogote. Aroca iraaguéri
yamai ibatsa ira yOguéneri irosiacagomento
matsiguenga, aro tojai iriséretimari ibabane
iroguimingaséretanéma irajitabetima ora te
onganinate iraagueri. 8 Carariira aaguieiro quero
yoganinatdi catingasatiqué Tosorintsi. Queroca
aaguiri quero yoganinaséretdi. Aroca ajaguéri
querootisati yoganinaséretdi. 9 Pigamaiguema
obiati cara pijaguérica ibatsa querota pintaguiri
ira popiguemisantane ora ijique te onganinate
terainta irogoOtasantiro cagari Tosorintsi ira

ibabane matsiguenga. 10 Aroca iraniaquemi
ira te irogoOte cara paaguéri canta ibangoqué
ijitosorintsitagueti, inganque: “Igéque iriro.
Aisati nanganquimari ibega iriro najaguéri
ibatsa irasi ibabane matsiguenga”. 11 Pigdque
obiro caninataque pijagueri ibatsa. Iriro te
irogdte. Iroontita cara iraaguéri inguenguéma:
“Teni onganinate najagueri. Ingasitigaténa
Tosorintsi nacantaguetinta ora te onganinate”.
Aro pintaqueri obiro ora te ongomeite. Iriatisati
popiguemisantane ira icamobique Quirisito.
12 Te ongomeite pintaguiri ora te onganinate.
Cara piquengaséretaguiri ora cagaro caninatatsi,
pamasisérequeri, pintaqueri ora te ongomeite, te
pingabintseri popiguemisantane cara icocaquemi
Quirisito. 13 Iroro ora nocomantaiguémi:
aroca najaguéri ibatsa, iroro nantagantémari
nopiguemisantane ora te onganinate, quero
naaguiri ibatsa aisati, tenta naninte nantaguiri
ora quimingari.

9

Icanque Paboro:  “Pingantaiguena nibega
naro”. . . . . . .
1 ¢Teco iranintacaguina Tosorintsi pairora-

pagueraca? ¢Teco naneiri Atingomi Jesos?
¢Teco naro iragatane naquemisantacagaiguémi?
2 Aintaca basini te irdgote naro iragdtane
Tosorintsi, carari pigOtasantaigui cara igaquina
obirojeguiqué. Yamai iraniaquemi basini
matsiguenga cara naquemisantacaquemi, aro
pigotacaguiri aisonori naro iragatane Atingomi.
3 Ainta icantocoquina: “Te iragdtiri Tosorintsi”.

Yamai notabitéri: 4 “;Teco onganinate nope aisati
noguima naro Paboro aisati basini iragatane?
5 Cara nanguenagueque nongomantégotéri
Jesoquirisito, aintame najina quemisantatsiri,
¢Teco onganinate nantentaguequimarome aisa
nacantaigari ibega basini iragdtane Atingomi,
aisa nacantari ireintiegui, aisa nacantari
Sejas? 6 ;Paniroco naro natarobacaaque cara
nipénabentiro noperi? Aisati nacantari Berinabé;
itarobacaati iriro aisati. 7 Nosiacagantaiguémi:
¢Teco iripénabentapinintiri ira soraro? ¢ Teco
intsimiro oba ira panguitiro? Ira piratariibaacate
¢Teco irdguiro baacatsomija?” Aroque nacanqueri
ira cantégotina cagarina naro iragatane Atingomi.

8 Nocomantégotaiguémi ora aniopiantaigui,
carari ¢Pairo ocanti isanguenare Moisés? Irootisati
ocanti. 9 Jiraisonori isanguenaque Moisés:

Quero poguineri cantiri itsobaqué sérari baaca
ira agaticaguitiro tirigo, carari caninataque
irape arosata.

¢Paniroco baaca iquengaséretiri Tosorintsi? Teni.

10 ;Teco ingantococai eiro aisati?  Aisonori

icomantégotacdi. Yogomecai pairoraca caninaro

anganque. Aroca inguigajiro quibatsi sérari
cara imanguitantajimaro, icogui iraquero
oguitso aiquenta. Aisa icanta ira obiguitatsi
pairoraca aisati icogui irdquero iraisati oguitso.

11 Pinetse, aisa ocanta cara nopanguitémiro

pisérequé Irinibare Tosorintsi. ¢Yamai

opomirintsitomotimico  pomagarantaiguenaro
noperi, naguitsagare, pairoraca basini? 12 Aroca
popagarantasitaguetari basini ogomeantatsiri,

¢Teco onganinateme pomagarantiname
naro? Carari te pomena tenta nanintiro.
Jiraini piquemisantaigabaquero ora Caninaro
Nibarintsi nocomantémira cara nocomantégotéri
Quirisito. Tojai opomirintsitomoquina, carari te
naninte nojocaguimiro cara piquemisanqueri
Quirisito. Iroro ora te nongoicotaguétimi
pairoraca. 13 Pigdiguiro ira saseriroti antineri
Tosorintsi cara ibangoqué, yaaguiri ibatsa

canta. Ainta ibatsa itaquineri Tosorintsi,
aisati yaagagaranqueri iraisati ibatsa. 14 Aisa
ocanta, icanti Atingomi: “Caninataque ira

quemisantatsiri imagaranquitiguiri ora icogui
ira comantagueantiro Caninaro Nibarintsi”.

15 Caninataqueme imagarantina pairora-
pagueraca quemisantatsiri, carari teni non-
goicotématiri. Teni nasanguenataiguemini yamai
arota pomaiguenaro pairoraca. Teni nanintiro.
Nacaninaséretané cara te nongoicotimi. Arome
dguéna natasegane, quero namanimi: “Pomena
noperi”. Aguinata, nangameta. 16 Aroquenta
nocomantaguetiro ora Caninaro Nibarintsi
teni nanguengasantima. Teni nomairebintsate
icomantaguinaninta Natingomi. Queroca
nocomantégotiri ingasitigaténa. 17 Aroca
nongoque nongomantagueante, aro iména
Tosorintsi.  Carari queroca nocoguiro, ainta
igaquena, imeratina jirai, ipénaro ora nantineri.
18 ;Pairo yamai iména? Caninataqueme non-
gogantimarome pairoraca, carari teni naninte
nongoicoonte. Patiro nacaninaséretégotimi
cara piquemisantaiguéri Atingomi. 19 Te poro
meratinane, carari nantapinintineri antagaisati

aisatime nangantimarime ibega iromeraro.
Nacanti negaca arota tojai matsiguenga
inguemisantiri Atingomi Jesoquirisito. 20 Aroca
nangarataiguéri jorio, nanganquimari ibegaiga
iriro arota nanguemisantacaguiri. Aroca
nangarataiguéri ira quemisantiro isanguenare
Moisés, aisati nanganquimari ibega iriro
cara nanguemisantacaguiri. Carari yamai te
nanguemisantiro naro isanguenare Moisés,
te obomirintsitina. 21 Aroca nangarataiguéri
ira cagari jorio, 1ira te inguemisantiro
isanguenare Moisés, nangantaiguémari iriro
aisati nocoguininta nanguemisantacaguiri ora
Caninaro Nibarintsi. Te nomaguisantajiro ora
icanquena Tosorintsi; naquemisantasantéro ora
icanti Quirisito. 22 Aisati, cara nangarataiguéri
ira quemisantatsi arosata, nanganquimari
ibega iriro, nanguemisantasanotaganeéri.
Nangantaiguémari antagaisati arota
nanguemisantacaguiri. 23 Omagaro nacanquero
cara inguemisantasantaiguémaro matsiguenga

Caninaro Nibarintsi. Aisa naro nacaninatomotiro
Caninaro Nibarintsi ora yogabisaicoontaina

Tosorintsi.

24 ;Teco pigoigue isigaiganaca tojai Sérari
irogdontémari pairiraca obaquenguitsine?
Irobaque paniro ira sigasanotacha, aro
iméri pairoraca ora jitacha peremio. Aisati
pisigaiganaquima obirojegui pdagaiguerota
pairoraca caninaro imémi Tosorintsi. 25 Ira
Slganengulchane 1ragaqu1ma caninasatiiriati quero
icanti pairoraca ora amasiquerine. Inganquero
iriro irdquerota matseirontsi iroonti osi ora quero

ocosamaniti. Aisa icanta quemisantatsiri cara
coshoni iraguiatéri Atingomi. Aisati imadiro
Tosorintsi ora quero pisiguiriqui. 26 Aisa nacanta
naro nantineri Natingomi, quero nacantari
sigasantachari ira te irogote negaraca iraretima.
Nantineri Tosorintsi nocoguininta inganquina:
“Caninataque pisigopa”. 27 Nantasanotineri,
te nangantémate pairoraca basini arota, cara
nocomantaguequeri basini matsiguenga ora
Nibarintsi Caninaro, quero icantina Natingomi:
“Te pintasanotinaro ora nococaquimi”.

10

Iquenguitsatocoquert joriojegui jirai; aisati yo-
gomequeri quemisantatsirti.

1 Yamai, nopiguemisantacagane, nongo-
mantégotaiguéri joriojegui.  Pigdigué obirojegui
ati icantaiga iriro jiraisonori cara isotocaiganaji
Ejipitoqué. Iquenaguetaigué canta tenta
ontimingani. Pamamegapinintaiguéri irirojegui
mingori, aisati pitsiraatatétaneri angaare,
aganguijanta opiriatané. Yoguimontiaiguéri
omagaro jorio Tosorintsi. 2 Yoguiataiguéri ira
Moisés itingomi cara osobi mingoriqué aisati

aganguijanta angaarequeé. Yoguiataiguéri
iquemisanqueri aisatime inganquimame
imaotisabiriquimarime Moisés. 3 Yapaigué

iraperi ora ipapinintaiguéri Tosorintsi. Aisati
yOigaigacaro nija ora ipaiguéri Tosorintsi
4 ora contiaatapénguitsi mopéqué.  Yoguéneri
mopé Tosorintsi ora osigari Quirisito Ira
tsipataigari. > Carari te iraganinataigueri Ira

Tosorintsi.  Iroro icamaguétaigué tojaisonori
canta tenta ontimingani. 6 Pinguengaséretaiguema
oca, ora piglontima ora icogui Tosorintsi.
Quero picantaigari ibegaiga jorio jiraisonori:
inebetaigaro ora te onganinate. 7 Quero
piquemisantiri ira ijitosorintsitasitagueta. Ira
jorio yamanocotaigabitacari itiomijani baaca,
irianti oro. Isanguenatocotaiguéri:

Isobicaigué matsiguenga, yapaigué aisati
yOgaigaca. Aique vyaratingaiganaque,
imaticobentaiganaqueri baaca,
omaninquebintaiganaqueri.

8 Querootisati acantaigari ibega iriro cara in-
taguetaigabaquero tsinane cagaro iina. Aito
canta icasitigataiguéri Tosorintsi, yogamagaiguéri
jorio, icamaigué icarati 23,000 patiro cataguiteri.
9 Aisati iniaantaigacari Ira Atingomi irogdontimari
inguisaiguérica. Aro Tosorintsi igataiguéneri tojai
marangue itsigantaguetaigacari aro icamagaran-
taigué tojai matsiguenga. Querootisati acan-
tari ibega iriro eiro; quero aniaantari Tosor-
intsi. 10 Aisati yabentaigaca, irooti ipoguiria-
garantaigacari ironomire Tosorintsi. Querooti-
sati acantari ibega jorio jirai.

11 Aro ocanca negaca jirai isanguenaquero
arota anguengaséretimaro o0gOontimaro yamali.
Aisati omoncaraquima ora iquianca Tosorintsi
jirai. 12 Aintaca paniro ijique: “Naro sintsiri,
naquemisantasantiro Irinibare Atingomi”, aro
nacantiri naro: “Pigamema querota picantagueti
ora te onganinate”. 13 Ainiro aquengaséretaiguiro
acantaguetiro ora te ongomeite, aisa acantari

ibega antagaisati matsiguenga iquenguiro
icantaguetiro ora cagaro caninatatsi. Carari
Tosorintsi caninari. Abenquimarica Iriro,
iromitococai cara quero acantaguetiro. Quero
yamatobitai, iromitocotasantacdi  querota
acantaguetiro ora aquengabetaiga.

14 Iroro, nanintaneegui, nongomantémi:
quero  piquemisantiri  pamanocotiri iba-
bane matsiguenga ira yobetsiqui iriati.
15 Nigdquimi obirojegui oglontatsiri. Iroro ora
pinguemaguétobéro ora nasanguenaquimi, ora
pigdontobémaro pinguemisantobéro. 16 Cara
acarasiatocoqueri Tosorintsi oja oba ora
osigaro iraraa Jesoquirisito aisati Oguémaro,
¢Teco 1iroro anguengaséretantimari Quirisito?
¢Teco eiro iraisati? Aisati cara antiaquero pan
ora osigaro ibatsa Quirisito aisati opaiguéro
¢Teco iroro anguengaséretantimari Iriro cara
icamobicai? 17 Tojaininta eiro, cara opaiguéro
patiro pan, omatsiguengatobaca eiroeguinta
iniacai Tosorintsi paniro aquemisantaiguérinta
Quirisito paniro. 18 Pinguengueri ira joriojegui.
Cara yOguineri Tosorintsi ira oisha aique yaagueéri
ibatsa, iquengaséretancari Ira Tosorintsi. 19 ;Pairo
nacanti? ¢Aisonorico Tosorintsi yobetsiquéri
ira ijitosorintsitasitagueta? Teni. ¢Caninarico
ira ibatsa ira yaagué ira te inguemisantiri
Tosorintsi? Tesonori nangantiro negaca.
20 Ocari oca nangantasantaiguémi: iraegui te
inguemisantiri Tosorintsi, cara yoguéneri ibabane
ira ibira te imaigueri Tosorintsi, irianti camagari
ipaigué. Cara yaaguéneri, irianti camagari
yaagobiti. Nocogasanti quero paaguiri ibatsa

irasi camagari, quero piquengaséretiri. 21 Aroca
pinguengaiguéri Atingomi cara pOguimaro oja oba
osigaro iraraa, quero poigotari ora irasi camagari
aisati. Aroca popéro pan popégotéri Atingomi,
quero papégotiri ira camagari aisati. 22 ¢Aroco
picogaigui inguisaiguemi Atingomi? ¢Obirojeguico
sintsirisonori pabisirico Atingomi?

23 Qcantagani: “Caninataque nanganquero
pairoraca ora inintacaquena  Atingomi”.
Carari aroca nangantasitima pairoraca, quero
omitocotina. Quero nocogui nacantabetaro ora
te onguemisantacaguina Irinibare Tosorintsi.
24 Quero piqueincotaiga ora picogagueti aisati
obirojegui, iroonti pinguengaigue omitocoqueri
basini. 25 Cara ipimantagueta ibatsa, aro
pomanantiri pijagueri. Quero posamitocobentiri:
“cNega pdaguéri? ¢Aroco  yOguéneri ibabane
matsiguenga?” Quero pitsoroguiri aroca ipéri
ibabane matsiguenga aroquenta yobetsiquéri
Tosorintsi. 26 Ocanti Sanguenari:

Ora quibatsi iroonti irasi Atingomi, aisati irasi
antagaisati ora inaguetatsi quibatsiqué.
27 Aintaca ira te inguemisante cajemémine
irapajaquimi picoguica pijaque, aro pijate.
Pairoraca imémi, aro popero. Quero
posamitocobentiri ibatsa nega ipaniaca. Quero
pijitiri quimingari. 2829 Carari aintaca poro
inganquemi: “Icari ica ibatsa ydguéneri ibabane
matsiguenga”, aro pinguengueri ira comantimi.
Aroca ijiti iraaguéri ica ingantagueque ora
te onganinate, quero paaguiri obiro. Quero
picantaguetacaguiri ora te onganinate. Pigoti

obiro quero yoguimingatimi ira ibatsa, carari te
irogote iriro. Pingabintseri.

Ainta ira cantatsi: “Inintacaguina Tosorintsi
najaguéri pairiraca. ¢Pairo te iranintacagob-
itina ira tera irogdte? 30 Aroca nangarasiato-
coqueri Tosorintsi ibatsa aique najaguéri, ¢Pairo
picantobiquina naro quero naaguiri cara ijitiri
te inganinate ira te irogote?” 31 Aro nongo-
mantémi. Cara pijagaiguéri ibatsa; aisati cara
pOgaiguéma, pairoraca pingantaguetaigué, pin-
gantineri Tosorintsi arota iraniacaninataigueri
Iriro matsiguenga. Aique inganinabentaiguémi
Tosorintsi, aisatiiraniaiguémiira te inguemisante,
inganque: “Aisonori caninari Tosorintsi, cani-
nasatinta itimaigui quemisantatsiri”. 32 Quero
picantaguetacaguiri ora te onganinate ira jorio
querootisati ira cagari jorio te inguemisante, que-
rootisati quemisantatsiri ira botoibiritari Tosor-
intsi. 33 Pingogaigue pingantina nibega naro.
Pairoraca nanganque nomitocotiri basini mat-
siguenga. Te naro cantégotachane naati; nacan-
tocotaiguéri matsiguengajegui arota inguemisan-
taigueri Tosorintsi, arota iragabisaicotaigairi.

11

1 Aisati pingantaiguema nibega naro, aisa
nacantari ibega Quirisito.

Ora onganque tsinane quemisantatsiri.

2 Nacaninabentaiguimi cara piquengaiguina
aisati  piquengaiguiro omagaro ora no-
gometaiguémi jirai. 3 Yamai nogotacagaiguémi
cara Quirisito igaqueri antagaisati sérari; aisati

igdquero tsinane sérari; aisati igaqueri Ira
Quirisito Tosorintsi. 4 Cara iromanocoqueri
Tosorintsi sérari, aisati cara ingomantanquero
Irinibare  Tosorintsi, quero ibasiguitota
iguitoqué. Aroca imasiguitoquima iroonti
pasiguitagantsi. Inganquimaro pibega tsinane.
5 Carari cara omanaque tsinane, aisati
cara ongomantanquero Irinibare Tosorintsi,
caninataque omasiguitotima oguitoqué. Queroca
obasiguitota, iroonti pasiguitagantsi. Aisatime
onganquima opeitimame antagaisati oguisi,
teni ontingomintimari ojime. 6 Queroca
oninti obasiguitota tsinane, aro caninataque
opeitirota oguisi. Queroca ocaninati papeita,
aro omasiguitotima pérosati. 7 Teni ongomeite
cara 1imasiguitotima Sérari cara yamani
aroquenta yosiacari Tosorintsi Ira obetsicanéri
jiraisonori. Tosorintsi agdtiri Sérari iriro itingomi
antagaisati inanénguitsi quibatsiqué. Aisati
iriro otingomi tsinane, igdtiro. ® Yoguibatéri
Sérari cara yobetsiquéri Tosorintsi. Aique yagué
imeriqui sérari ora yobetsiqué ora tsinane. 9 Te
irobetsiquiri sérari asi tsinane; carari Tosorintsi
yobetsiquéneri tsinane irasi sérari.

10 Iroro ora caninataque omasiguitotima
tsinane arota iroglontaiguemaro ironomire
Tosorintsi cara otingomincari ojime.
11 Pinetsaigue, te ontimasitima tsinane,
teatisati intimasitima sérari. Ininti Atingomi
agobagaiguema. 12 Jiraisonori Tosorintsi
yobetsiquéro tsinane iroonti imeriqui Sérari.
Yamai ipaniaca sérari cara tsinanequé. Carari

ira matsiguengajegui ipaniaca Tosorintsiqué.
13 Piglontaiguema.  ¢Pairo piquengaiga obiro?
Aroca omanocoqueri Tosorintsi tsinane,
¢Caninataqueco  omasirijaguitotima? 14 Te
ometaiguema eiro ira sérari ingaguisite. Aro
opasiquique aitinta oquibiantsa aguisi. 15 Carari
aniacaninataiguéro tsinane cara ongaguisiteca
oguisi. Iroro omasiguitoontima. 16 Aintaca cogatsi
iripégatsatina, nogotacaqueri cara nameta naro oca
nocomantémica, aisati yametaigaro omagaro ira
quemisantiri Tosorintsi.

Yogometocoquero Paboro cara yapapininto-
bitaigueéri Jesos.

(Mt 26.26-29; Mr 14.22-25; Ir 22.14-20)

17 Yamai aiti basini nongomantémi.
Teni naniacaninataiguemi cara papatoica
papabiritaiguéri Jesos. Te onganinate, te
omitocotaiguemi. 18 Natsita comantémine oca.
Icomantapéna cara papatobiricari Atingomi, teni
pinguengaiguema, pipégatsatobaca.  Najitobéro
aisonori arosata. 19 Cara pipégatsatobaga, iroro
pigoontaiguémari ira quemisantasantatsi aisonori.
20 Cara papatoica, papabiritaiguiri Atingomi,
tesonori pinguengaigueri Iriro. 21 Cara papaigui,
ainta yaganontaigaca iraperiiraisati, te irapajaguiri
basini. Te popaagagobaguima aintanta ira
tasiaquenguitsi, aintasati ira singuiquenguicha.
22 ;Pairo picantaigui? Teco ine pobangojegui
cara popaigue aisa pisinguitaiguema? Ainta
pomainti popiguemisantane, pipasiquitacaqueri
ira te ine iraperi. ¢Pairo nangantaiguémi? ¢Aroco
naniacaninataiguémi? Quero.

23-25 Aroquenta yogomequina Atingomi ora
nogaquemira cani. Jirai, tsitiniriqué, yaguéro
pan Atingomi Jesos. Aro icanqueri Iriri:
“Pabati, nacarasiaquemiro oca pan, aronega”.
Aique itiaguequero yotsatengaigacaro. Icanéri
irogomere: “Jeroca pan ora osigaro nobatsa.
Cara popapinintaiguéro pinguengaiguena Naro
camobiquimine”.  Aro yapaiguéro.  Aitosati
yaguéro irdgomento. Icantaiguéri irogomere:
“Jeroca oja oba ora osigaro naraa. Cara
pOgapinintaiguémaro, pinguengaiguena, pigoigue
pisotoatobitaiguémi naraa pabisaicoontémaro.
Cara nangamobitaiguémi, aro pigoigué quero
namatobitaiguimi. Nanganquimiro antagaisati
ora nocomantaiguémi. Aisati iromoncaraquimiro

Irinibare Pabati”. Irooti tsitiniri cara
yagagantequerl Jesos. 26 Cara popap1n1nta1guero

oca pan aisati cara pogaplnlntalguemaro oca oja, aro
pingomantaiguéri basini matsiguenga icamobicai
Atingomi. Pérosati pingantaiguero negaca irooti
cara iribocapae Jesos. 27 Aintaca poro irapéro
pan, irdquimaroca oja oba cara icantagueti te
onganinate, icantasicaro. Te iromitocotiri
matsiguenga iraniacaninatiri Ira Quirisito.
28 QObitsita ogoOtocoquenguichane obiati ainiroca
picantaguetomotiri Atingomi ora te onganinate.
Queroca pini, aro popéro pan, aisa poguémaro
oja. 29 Te onganinate opéro pan eiro, teatisati
Oguimaro oja oba queroca aquengaséretaro ora
ocanti pan aisa ocanti oja. Angantasiquimaroca
ingasitigatacai Tosorintsi.

30 Iroro ora ainta obiroqué ira janaitatsi aisa
ira te irisintsite. Aisati ainta camaguequenguitsi.

31 Aroca ongomantégotima eati aitica antagueti te
onganinate, quero icasitigatdi Tosorintsi. 32 Cara
ingasitigatacai Atingomi, icoguini iraganinataiira-
gatingatai arota eiro quero iati Sharincabenique.

Te iraninte Tosorintsi antsibatimari ira tsoen-
gatsiri. 33 Yamai, nopiguemisantacagane, nan-

gantasantimi aroca popatoitimaca cara popap-
inintobitaigueri Atingomi, piguiaque irooti cara
iraretaiguéma antagaisati. 34 Iritasegueca poro,
irapeta irasiqué ibango cara queroquerai ipoqui
arota quero icasitigatimi Tosorintsi cara papato-
ica. Aiti basini nocoguini nongomantémi, carari
cara narequimi nogometaiguémiro.

12

Ora opaguetadi Isére Tosorintsi.
(Irom12)

1 Yamai, nopiguemisantacagane, nocogui
pigotocoquero ~ ora  opaguetaiguimi  Isére
Tosorintsi paniropague obiro. 2 Pigdigué jirai
teraiquerai pinguemisantiri Atingomi, ainta
piquemisantasitabeta ora pobetsicaigué obiati.
Pijitosorintsitasitari carari te irinibatimi, irianti
mosonti. 3 Nocoguini pigdigue oca. Aroca poro
canténguitsine “Teni inganinate Jesos”, teni
onibataguiri Isére Tosorintsi. Aisati te paniro
inganque: “Jesos Irianti Atingomisonori”, teca
onibataguiri Isére Tosorintsi.

4Pinasitagueca ora opaguetacdi Isére Tosorintsi
carari irooti Isére. Iroonti paniro. 5 Pinasitagueca
cara omitocoqueri eiro Atingomi carari paniro
ini. 6 Pinasitagueca ora ipaguetacai Tosorintsi.
Icantacacai omagaro acanti, carari paniro

ini Iriro. 7 Panirootipague pogometaiganacai
Isére arota omitocotobaguetanéma. & Ora Isére
ogOtacaqueri paniro cara ingomantasantaguete
catingasati ora iquianca Tosorintsi; ira
basini  pogometacaqueri  caninasati  ora
igotagueque. Opaguetéri pitirooti Isére Tosorintsi.
9 Opéri basini sérari inguengaséretantimari
Tosorintsi igoque ora icogui ingantaguete
Tosorintsi. Ira basini opéri iragaguibegaguetiri
janaitaguetatsiri. 10 Opéri Isére Tosorintsi
ira basini sérari iritosonganté; opéri basini
ingomantantaguete ora yoniaguéri Tosorintsi.
Pigotacaqueri basinipague cara igotaguetobéri
comantantatsiri aroca iquenguitsatacaguiri
camagari, teca onibataguiri Isére Tosorintsi.
Opéri basini onibataaqueri basiniati nibarintsi.
Poniaguéri basini cara iragabiséro inibati
basiniati. 11 Antagaisati ocapague pinasitagueca
opaguitaiguéri quemisantatsiri Isére Tosorintsi
Iroronta irooti paniro. Pairoraca onintagueti,
opaguetaiguéri panirootipague quemisantatsiri.

12 Pinetse: pigdigué patiro pini obatsa eiro,
carari aitosati aiti aguiti, obaco, oroqui, aguemita,
aneingomento, omagaro. Tojal inatsi, carari
patiro pini obatsa. Aisati acantariibega Quirisito;
paniro ini, carari tojai eiro quemisanqueri.
13 Paniro pini Isére Tosorintsi. Pitasongobentai,
iroro omatsiguengatobaganaa, eiro paniro
aisati acantari ibega Quirisito paniro, Ira
obaotisabiritaigaca. Acarataigui jorio, ira cagari
jorio, ibimantaga, aisati ira te imimantima.
Pinancadi paniro Isére Tosorintsi, coshoni

pogaigacdi. 14 Patiro pini obatsa, carari aiti
dgantaro, aniaantaro, aquemantaro, anéitantaro,
antagaisati. Tojai pini, carari patiro pini obatsa.
15 Aroca onganque aguiti: “Tenta naro ibaco,
te naro ibatsa iriro”, ¢Teco ora aguiti obatsa
aisati, te inasitanéma? 16 Aroca onganque
aguemita: “Tenta naro iroqui, te naro ibatsa
iriro”, ¢Teco ora aguemita obatsa aisati, te
inasitanéma? 17 Arome antagaisati obatsa iroonti
oroqui ¢Ati ongantimame anguemantimaro?
Arome antagaisati obatsa iroonti aguemita ¢Ati
ongantimame anguemijengatantimaro? 18 Carari
te irobetsicai Tosorintsi negaca: yobetsicairo
obatsa caninasati. Ipdairo aquemantaro,
aniaantaro, anéitantaro, omagaro. Pairoraca
icoque, icantaguequero negaca. 19 Arome iroonti
aneingomento, ¢Negarame iné basini obatsa? ¢Ati
ongantimame? 20 Patiro pini obatsa, carari
aiti tojaipague obaco, aguiti, oroqui, aguemita,
aguetsi, aneingomento, omagaro. 2! Teni cara
ongantima oroqui onganquero obaco: “Teni
nanintimi”. Teatisati aguito onganquero aguiti:
“Teni nanintimi”.

22 Aisonori, aitiro obatsaqué pairorapagueraca
ora te osintsite, carari anintasantiro. Aguibatiro.
23 Aisa ocanta, aiti ora ipasiquitocoti, carari
caninataque pini. Caninasati omasiquero ora
te ongogue ongonijate. 24 Te omasitiro ora
te opasiquitocotiro. Carari caninasati yobet-
siquéro obatsa Tosorintsi. Caninataque pini ora-
pague te aniacaninatégotiro. 25 Te onganinate
cara onguisabacaguima obatsa. Icoguini Tosor-
intsi ongabintsabacaguima obaco, aguiti, anei, anta-

gaisati. 26 Aroca ongatsité poro, aisati otsipiria-
quero omagaro obatsaqué. Teca ongatsite, ongan-
inaté antagaisati obatsa.

27 QObirojegui botoibiritari Quirisito aisati
picantaro ora ibatsa Quirisito. Panirootipague
obirojegui picantaro iguiti, ibaco, iroqui,
iguemita, omagaro. 28 Aro acarataigui tojai
quemisantaiguiri Tosorintsi. Yoguibatéri
iragatane.  Igaqueri inguenguitsatagueque Ni-
barintsi Caninaro. Aisati igdqueri comantantatsiri
ingomantanque. Aisati igdqueri ogomeantatsiri
irogomeanté. Aique igataguequeri basinipague.
Ainta itasongantagueti; basini yogaguibegajiri
janaitaguetatsiri; basini omitocoontatsi; basini
irianti itingomi, igataguequeri quemisantatsiri
ora ingantagueque; basini inibatasitaguetaro
basiniati nibarintsi. 29 ;Aintaco antagaisati
eiro quemisantatsiri iragatane Quirisito? Teni.
¢Aintaco omagaro eiro comantantatsiri? ¢Aintaco
antagaisati ogomeantatsiri? ¢ltasongantaguetico
omagaro? 30 ;Yogaguibegajirico janaitatsiri
omagaro? ¢Inibataguetiroco  antagaisati
basiniati nibarintsi? ¢Iquemobérico antagaisati
icomantaguetiri irapiguemisantacagane ora
inibatagueti basiniati?  Tesonori. 31 Carari
caninataque pingogasantaigue imaguetaiguemi
Tosorintsi cara pintineri caninasati ora
icoicotaguetimi. = Yamai nogometaiguémi ora
pingantasantineri caninarisonori.

13

Caninataque anintobaguima.

1 Aroca nanibatasitima basinipague nibarintsi

aisa aroca nanlbatasmma irinibare ironomire
Tosorintsi carari te nanintiri basmlpague naanti

catsiguetsari. Nacancaro pibega catsiguero
campana ocantasita, teeng, teeng, teeng, teeng.
Aisati nacancaro pibega tampora ocantasita
tong, tong, tong, tong. 2 Aroca nogdquero ora
inganque Tosorintsi teraiquerai inanénguitsine,
aroca nongomantagueantiro matsiguengaqueé,
aroca nogotaguequero ora terai lronljagantlro
Torosintsi, aroca nogdtasantéro antagaisati, aroca
nanguemisantasanotéri Tosorintsi arota nagatiro
oguitoja: “Ogaganéma”, aro ogaganéma, carari
teca nanintaigueri basinipague matsiguenga,
teni nongomeite. 3 Aroca nomasitaguetimari
antagaisati ora nasinta ira basinipague
matsiguenga, aisati aroca nantineri Tosorintsi
nocomantégotéri, iroro inguisaneintaguéquinaca
matsiguenga arota iritaguéna nangamobitaigueri,
teca nanintaigueri matsiguenga, te omitocotina
omagaro ora natsipiriaque.

4 Aroca anintaiguéri basinipague matsiguenga,
quero aguisiri omanapague; iroonti
angabintsaiguéri; quero aguisabiritiri, quero
oguibata eati. 5 Aroca anintaiguéri matsiguenga,
quero acanti te onganinate, otabitobéri basini
caninasati. Quero omichati queronta anti ora
ocogasanti; quero aguisaneintaguetiri basini;
quero aqueincotiri basini ora te onganinate.

Quero acaninatégotiri ora icanque basini
te onganinate. = Anganinatégotiri ira cantiro
ora caninaro, ora catingaro, ora aisonori.
7 Atsipiriaque antsinisati; quero ipégatari.

Ajitocoqueri basini ora caninaro. Aguiaqueri
Tosorintsi agabiacairone ora te onganinate.
Pairoraca inanénguitsine, pErosati anganque
caninasati.

8 Quero ocomantanti pérosati quero
inibatasitaro basiniati nibarintsi pérosati; quero
pérosati igOtabetaro pairoraca; carari pérosati
anintobaganéma. 9 Yamai teni ogoOtasantaigue;
igotabeca, teatisati ongomantasantaigue, 10 carari
cara orequima ora caninarisonori, quero
ocogajiro oca caninataguetabetacha yamai.
11 Cara eiro janequiquerai, aisa acantari
janequi cara inibatasita, igoOtasitabeca arosata,
aquengasitabeca arosata. 12 Carari cara iquibiané
ojocanéro cara acantari janequi. Aisa ocanta
yamai aniaantari Tosorintsi coboriariqué, carari
te ingonijatasante. Aiquenta aniasantapéri
Jonogaguitequé. Yamai 1gotabecar1 eiro Tosorintsi
arosata, aiquenta ogotasanotapéri aisa ocanta
igltasanotacdi yamai Iriro. 13 Yamai pérosati
aquemisantaiganaqueri Tosorintsi, igdigué quero
yamatobitdi, aisati anintobaca pérosati.  Aiti
maba caninari, carari caninatasantaque cara
anintobaca.

14

Ira nibatatsi basiniati nibarintsi, aisati ira co-
mantatsi.

1 Pingogasante pinintaigueri basini
matsiguenga. Aisati  pingogasantiro
omaguetaiguemi Isére Tosorintsi cara pintineri
Atingomi.  Caninataque pingogaigue omemi
cara pingomantaguetiri matsiguenga Irinibare

Tosorintsi. 2 Ainta irapague nibatatsi basiniati
nibarintsi. Teni iromitocotiri irapiguemisantane
queronta iquemaigabaqueri matsiguenga. Quero
poro quemirine. Irianti Tosorintsi yamanabeca,
Iroronta nibatacaqueri Isére Tosorintsi. 3 Carari
ira comantaguetiri imatsiguenga Irinibare
Tosorintsi inguemisantacagaiganaqueri,
iromitocotaiguéri, aisati  iraganinataiguéri.
4 Ira nibatatsi basiniati nibarintsi imitococa
irineni. Ira ogomeantiro Irinibare Tosorintsi,
imitocotaiguéri omagaro quemisantatsiri.
> Nocoguini pinibataigue basiniati nibarintsi,
carari nocogasanti pingomantantiro Irinibare
Tosorintsi. Tojal icanque comantantatsiri:
igOtacaqueri irapiguemisantane. Aintaca
abisérone irinibare ira nibatasitacha, aisati
ocaninati. Irogotacaqueri quemisantatsiri cara
inguemaigabaquero.

6 Yamai, nopiguemisantacagane, aroca najaque
cara obirojeguiqué, nanibatasitapémaro basiniati
nibarintsi ¢Queroco niatasita? ¢Ati ongantima
nomitocotaiguémi queroca noniagaiguimiro ora
yoniaguéna Tosorintsi, queroca nigdtacagaiguimiro
Irinibare, queroca nocomantaiguimiro
iguenguitsare Jesoquirisito, queroca nogometimi
ora terai pigliguero irasi Quirisito? 7 Aisati
teni onganiate cobérentsi, soncari, cagaronta
matsiguenga. Aroca amasiquima teni ogote
pairoraca ocanti. 8 Aisati teca intibote caninasati
soraro ¢Pairi 0gOquenguitsine irobetsiquéma cara
iromanaque? 9 Aisati picantaiga obirojegui.
Aroca pinibatantimaro pininequé ora te
inguemaigabaquero basini, ¢Ati ingantima

inguemaiguéro ora pingantabequima?
Pinibatasita. 10 Yaca quibatsica aiti tojai
nibarintsipague. Pinasitaguetanaca. Patiropague
caninaro irasi ira quemobérone. 11 Carari
teca anguemaigabaquero irinibare basiniati
matsiguenga, te omatsiguengatimari, aisati te
iromatsiguengatai queronta aquemiri.

12 Troronta picogaigui omaguetaiguemi Isére
Tosorintsi ongantacaquemiro, yamai aisati
pingogaigue omaiguemi cara pomitocotaiguéri
popiguemisantane inguemisantasantané. 13Iroro
ora aroca pinibatabitaro nibarintsi ora te
irogotiro basini, caninataque pomaniri Tosorintsi
imemi cara poniagaiguéri quemisantatsiri
ora pinibati. Aique inguemobémi omagaro.
14 Aroca nomanocoqueri Tosorintsi nibarintsiqué
ora te ogOtengani, nomanaqueri nasérequeé,
carari teni nogdte naati ora ninibati. 15 sPairo
nanganque?  Aroca nomanaqueri Tosorintsi
nibarintsiqué ora te o0goOtengani, nomanaqueri
nasérequé. Aisati caninataque nogote ora
nomanaqueri. Nangantabenqueri Tosorintsi
nasérequé, aisati caninataque nangantabentiri ora
naquemaque. 16 Aroca pomane obiro pisérequé,
pinganque: “Caninarisonori Tosorintsi”, ¢Ati
ingantima inguemaigabaquero pitsipa ira te
irogotiro? Quero yamanacaguimi queronta
iquemimi. 17 Caninasati picarasiatiri Tosorintsi,
carari te omitocotiri basini. 18 Nacarasiaqueri
Tosorintsi, ninibatasantiro basiniati nibarintsi,
nobataiguémi. 19 Carari cara apatoibiritari
Atingomi, nocogasanti nanibate arosata catin-

gasati arota nogometaigueri quemisantatsiri.
Te onganinate aroca tojal nanibatasanté
nibarintsiqué ora te irogdiguero quemisantatsiri.
20 Nopiguemisantacagane, quero piquengaiga
cantaca janequi, pinguengasantaiguema cantaca
antiasipari ogotatsiri. Carari quero piquengairo
ora te onganinate, queroca picantiro ora
quimingaro. Caninataque pingantaiguemari
janequi cara te irogOtiro ora cagaro caninatatsi.
21 Ocanti Sanguenari:

Icanque Atingomi: “Nanibataiguéri joriojegui
nibarintsipaguequé.  Aisati nagataiguéri
matsiguenga cagari jorio irinibataigapéri
basiniati  nibarintsi, carari  quero
iquemaigabaquero jorio, querootisati
iquemisantina Naro”.

22 Troro ora cara pinibataiguiroca basiniati

nibarintsi, iroonti ora irogOontémaro ira

teral  inguemisante cara  yogomequimi

Tosorintsi. Carari cara pingomantantaigueroca,

pomitocotaiguéri quemisantatsiri.

23 Pinetsaigue: cara popatobiritaiguémari Atin-
gomi, aisati omagaro nibatatsi basiniatiqué ni-
barintsi, aroca ingaigapé iraegui te inguemisante,
¢Queroco icantocotaiguimi: “Te iraneicotaiguema
irirojegui. Ichabénitaiguéni”? 24 Carari aroca an-
tagaisati pingomantagueanté, aisati ingapé poro
ira te inguemisante, cara inguemaigapémi aro
oshabitapéri iraneingomento cara irogoque ainta
ora icantaguetomotiri Tosorintsi te onganinate.
Irajique omagaro comantégotériiriati. 25 Aro ingo-
mantégotéri ora imdanabeca isérequé. Aro irobatica-

gueritotasipémari Tosorintsi, irajiqueri Itingomi.
Aisati ingantaiguémi: “Aisonori itsibataiguémi
Tosorintsi”.

26 ;Pairo nanganque, nopiguemisantacagane?
Cara popatoitima, caninataque poro
cantatocoquerine  Tosorintsi  Iriro  caninari,
irogomeanté basini, ainta ingomantanque
basini, basini nibaquerone basiniati nibarintsi
quero igoigui ira tsipataigari, aisati ainta
ironijagaiguémiro ora icanti. Pairoraca
pingantaigué, pingantineri Tosorintsi aisati
pingogaigue pomitocotaigueri quemisantatsiri.
27 Ainta nibaquerone nibarintsi ora te
pinguemaiguero, aro irinibaque paniro,
irinibaque Dbasini, irooti maba. Quero
basini.  Patiro irinibatagueque paniropague.
Caninataque poro oniagaiguémirone ora ocanti
nibarintsi. 28 Queroca ini ira oniagantirone,
quero inibati basiniati nibarintsi; iromaireteta

catingasatiqué irapiguemisantane. Patiro
irinibatiro casiriconiati, irinibaquerinta
Tosorintsi. 29 Caninataque paniropague

ingomantante Irinibare Tosorintsi pite, queroca
maba. Iraegui basini inguengaséretaigabaquero
ora icomantaigué. 30 Iroontita icomantanti
poro, aroca Isére Tosorintsi oniaguéri
ogomeantagantsi ira basini, aro iracotané.
Aique ira nibasigatsi iritsita tsonguérone
irinibare. 31 Paniropague ingomantagueanté
antagaisati arota irogometaigueri omagaro
quemisantatsiri, iraganinaséretaigueri aisati. 32Ira

comantantiro Irinibare Tosorintsi iromairete
cara Isére Tosorintsi ongomantaqueri basini. 33 Te

iraninte Tosorintsi angatsigueguitetaigue cara
omanocotiri. Icogui omairetaigue, caninasati
anganque poropague arota anguemasantobéri.
Yametaiga icantaigui negaca antagaisati
quemisantatsiri ira botoibiritari Atingomi.
34 Aisati ametaiga eiro, ora tsinanejegui
omairetaigué tenta iranintacaguiro onibate
cara yapatotaiga. Caninataque onguemisanque
cara ocanti Sanguenari. 35 Ocoguica ogote
tsinane pairoraca, caninataque osamitéri ojime
cara obangoqué. Teni onganinate onibataigue
tsinanejegui cara papatobiritaigari Atingomi.

36 Pinetse. ¢Pijitaiguico opaniaca Irinibare
Tosorintsi cara obirojeguiqué? ¢Pijiqueco
paniro pigdiguiro obirojegui? 37 Aintaca

comantantasiri ijica Iroro nibatacaqueri
Isére Tosorintsi, nocoguini irogdtiro oca: oca
nasanguenataiguémica, iroonti  iragdantane
Atingomi. 38 Queroca poro quemisantiro oca,
querootisati piquemisantiri iriro. 39 Yamai,
nopiguemisantacagane, pingogasantaigue
pingomantantiro Irinibare Tosorintsi.  Aisati
pinintacaguiri popiguemisantane irinibataiguero

basini nibarintsi. 40 Carari, caninasati
pingantaiguero antagaisati, paniropague
pingantiro.

Paboro icomantégotéri Jesos icabiritanaca icani-
atanai. Aisati cara angabiritanaima eiro.

1 Yamai, nopiguemisantacagane, nocoguini
nogotacagaiguemiro Caninaro Niabrintsi ora

nocomantaiguémi jirai. Irooti piquemisan-
taigabaquero aisati pérosati piquemisantanéro
yamai. 2 Irooti pabisaicoontaca yamai,
aro péErosati piquemisantasantaigasegui.
Carari piquemisantomemegacaroca, quero
yogabisaicotajimi Tosorintsi. 3 Noguibaté
nocomantémiro ora yoniaguéna Tosorintsi: ainta
acantaguetomotiri ora te onganinate, iroro ora
icamobitaguécai Quirisito. Imoncaraquero ora
ocanti Sanguenari. 4 Aisati yomianquengani

igamaga omoroqué. Pabisanaque maba
cataguiteri, aro icabiritanaa yoganiatairi
Iriri cara ocanti Sanguenari. 5 Aique

yoniagaarli ira Sejas, aique yoniagaigaari
aisati antagaisati irogomere ira caratatsi 12.
6 Aique yoniagaigaari tojai quemisantatsiri
icarati 500. Iniaigabajiri. Ainiroquerai
yamai itimaigui irirojegui, carari arosataanti
caménguitsi. 7 Aique yoniagaari Santiago, aique
yoniagaigaari omagaro iragatane. 8 Aique naro
caranténguitsi. ~ Yoniagapéna naro, nacantari
ibega ira ibogatsi queroquerai imoncarata 9
manchacori. 9 Igéquena carari te nangantimari
ibega basini iragatane, tenta nongomeite naro.
Noguiataguequeri ira quemisantatsirijegui,
naguisabitacari, nocogabeca noguirime
omagaro. 10 Icdbintsasanténa naro Tosorintsi
icantaneintégoténa, irooti nareantaca yamai.

Te ingabintsasantasitina. Ipomirintsibencari
Tosirintsi basini iragdtane, carari nopomirintsi-
tasantobencari naro. Te nangantasitimaro

naro, icabintsasanténa, imitocoquina, iroro

nacantasanotaguéquineri. 11 Jemita pairi
comantaiguémi, naro, iriroco basini iragatane,
caninataque piquemisanque. Nacantaigari ibega
iriro, nocomantaiguémiro Irinibare Tosorintsi
irooti ora piquemisantaigabaquera.

12" Pinetse. Naquemocoqueri aintapague
obirojeguiqué ira cantasitacha quero icabiritaja
igamaga. Cani jirai nocomantégotaiguéri Quirisito
naroegul iragatane aisati comantantatsiri
cara  icabiritanaa  Quirisito  icaniatanai.
Piquemisantaigabaquena. Yamai, ¢Pairo
picantobiti quero icabiritaja camaguetatsiri?
13 Querome icabiritaja camaguetatsiri,
querootisati icabiritaja Quirisito. 14 Querome

icabiritaja Quirisito, natsipiriasicarome
nocomantégotéri aisati pitsipiriasicarome
piquemisantaiguéri. 15 Pigodiguéme cara

nontsoiguégotasitimarime  Tosorintsi naroegui
iragatane. ¢Teco nongomantégotiri: “Icabiriqueri
Quirisito”? Carari querome icabiritaja
camaguetatsiri, querootisati icabiritiri Tosorintsi
Iriro. 16 Querome icaniatanai camaguetatsiri,
querootisati icaniatanai Quirisito. 17 Aisati
querome icabiritaja Iriro, piquemisantaigabitari,
pérosatime pingantagueti ora te onganinate.
18 Aisati antagaisati quemisantatsiri ira
cameénguitsi, jdtaqueme Sharincabeniqué. 19 Aisati,
querome acabiritaja, atsipiriasiquimarome
cara aquemisantaigabitari Quirisito yamai,
ogaséretasantaca  abisanaqueri  basini ira
atsipiriaigatsi.

20 Carari aisonori icabiritasantaa Quirisito,

icaniatasantanai, ibataiguéri omagaro basini
camaguetatsiri carari inganiataigae aiquenta.
21 Aroquenta icanquero Ardn jiraisonori ora te
onganinate, iroro acamasanoigaguéti yamai.
Carari ainta Ira jitacha Quirisito, icantagueti
ora caninaro, irooti  angabiriantanaima
eiroegui. 22 Omatsiguengatacari Ardn, iroro
acamaantaguétaiga. Aisa ocanta antagaisati eiro
omatsiguengatacari Quirisito, anganiatanae
eironta iraisati, ingabiritajai. 23 Ibataigacai
Quirisito. Aiquenta, cara iribocapae
intinaigairi antagaisati quemisantatsiri.
Cara omoncaraquema, angabiritajima
omagaro eiro, anganiatanae. 24 Aique
Quirisito agabeirine antagaisati agatabetachari,
obatabetachari, itingomipague, omagaro
iritsongaigapéri.  Aro inganqueri Tosorintsi:
“Pabati, yamai nagobiaqueri antagaisati.
Pigataigueri pérosati omagaro inaigatsi Obironta
Itingomisonoriguinte”. 25 Irobatacagantané
Quirisito irooti cara iragabiaiguéri iritsongaiguéri
omagaro ira quisaigabitari. 26 Aique quero
icamaji matsiguenga aisati. 27 Ocanti Sanguenari:

Ipéri Itomi Tosorintsi iragdantaiguéri antagaisati
inaigatsi. Paniro te iragatiri Iriri, Ira péri
Quirisito antagaisati.

28 Cara iragabiaiguéri Quirisito iraegui pégacari,

aique inganqueri Iriri: “Jerica, Pabati.

Popabaquina cara nagobiaqueri omagaro

icaegui. Yamai nocoguini intingomintaiguemita

antagaisati. Aisati Obiro nasi Natingomi”. Aique

Iriri Tosorintsisonori, Itingomisonoriguinte.

29 Pinetse. Ainta obirojeguiqué ira
baotisabiricari ira caménguitsi. Querome icabir-
itaiganaja camaguetatsiri, ¢Pairo icantobitiro?
¢Teco iratsipiriasitima? 30 Aisati querome
nacabiritaja naroegui iragatane Quirisito, ¢Pairo
nocomantécobiriqueri?  ¢(Teco natsipiriasitima?
31 Piquemisantaiguéri Atingomi Jesoquirisito.
Iroro ora nacaninaséretégobiritaiguémi. Aisa
ocanta, aisonori nocomantasantaiguémi oca:
teni nogdte atiraca ongantima irdquina iraegui
quisaneinquina cara nocomantanti. Antagaisati
cataguiteri icogabeca irdgaiguename. 32 Canta
Ejesoqué iguisaneintasantaiguéna catsimari
matsiguenga, tojai yobomirintsitaiguéna. Aisa
icantaigari ibega secari atsigantatsiri ira
nipégataca. Querotame nacabiritanaca ¢Pairome
omitocoquinane? “Caninataqueme intsome
opaiganaque, aisa Ogaiganaquima. Coraque
angamaigué naramani”. Aro angaraque.
33 Pigamaiguemari ira nibatasitacha cantacha
nega. Iromatobiquemi. Cara ocantagani:
“Quero pitsibatari ira cantiro quimingari
arota quero ijocacaguimiro ora picantabeta
caninari”. 34 Pingaguite, pinguengaséretima.
Quero pogatsitairo ora te onganinate. Ainta
obirojeguiqué ira te irogotiri Tosorintsi.
Nacanquemiro negaca arota popasiquitaigue.

35 Ainta ira osamiténguitsine: “¢Ati ingantajima
cara ingabiritaigaima camaguetatsi? ¢Ati on-
gantajima ibatsa aroca inganiatae?” 36 jQuero
posamitasita! Pinetsaigue: cara pomanguitiro
oguitso, quero pii panguirintsi queroca ocami

oguitso. 37 Cara iané, iroonti basiniati. Ca-
garo cantaro oguitso ora popanguité. Popan-
guitéro tirigoguitso iroonti oguitso. Pinané obatsa,
opoa, o0si, omagaro. Yamai iroonti basiniati.
38 Popanguitéro. Aro imaguetéro Tosorintsi an-
tagaisati oguitsopague asiati obatsa, opoa, 0si,
omagaropague basiniati. Ipaguetaiguéro ora
icogui Iriro. 39 Teni aisa ongantobaguima ora
ibatsapague. Basini pini ibatsa matsiguenga.
Basiniati ibatsa basiniripague. Casiriconiati pini
ibatsa tsimiripague aisati simapague. Anta-
gaisatipague basiniatipague. 40 Ainta ibatsa pani-
achayaca quibatsica. Aintasatiira paniacha Jono-
gaguitequé. Ocaninataigui omagaro, carari te
aisa ongantobaguima. Pinasitanaca poropague.
41 QOra irobariane paba teni aisa ongantimaro
iguétaguiterite manchacori. Ora irasi jonogasati-
pague iroonti basiniati. Inasitaguetanaca. Ainta-
pague obariasantatsi, irari basini, te.

42 Aisa acanta eiro, cara angabiritajima.
Quero aisa acantaja ibega yamaica. Iritijécai,
aro obatsagané obatsa. Angabiritaiganajima;
quero ibatsaganai aisati. 43 Teni ongomeite
oca Iiritijétabecdica, carari onganinatasanté
ora cabiriquenguichane. Yamai teni asintsite,
angabiritajima sintsirisonori. 44 Oca obatsaca
iritijécai, ora amecaro quibatsi atimantaigaro.
Cara angabiritajima, inasitanaima obatsa,
omeantimaro antimaque cara Jonogaguitequé.
Aitiro obatsa yaca quibatsica; aiquenta inané
basiniati antimantimaro Jonogaguite. 45 Ocanti
Sanguenari:

Caniatatsiri inabita sérari obaquenguitsi, ira ji-

tacha Aran.

Carari aique ipoque Quirisito caranténguitsi, Ira
caniatacagantatsiri aitinta Isére timagantatsiri.
46 Yamai obaque obatsa ora atimanta yaca
quibatsica. Aiquenta antimantapémaro
basiniati obatsa ora omeantéma Jonogaguitequé.
47 Ipaniaca quibatsiqué ira obaquenguitsi jitacha
Aran. Yobetsiquéro ibatsa iroonti quibatsi.
Carari Quirisito ipaniaca Jonogaguitequé
Ira caranténguitsi. 48 IJtimaque Aran yaca
quibatsica. Aitiibatsa, aisa icantaigari antagaisati
matsiguenga timaigatsi quibatsiqué. Aiti
ibatsasonori Quirisito Jonogaguitequé, aisa
angantaiguéma eiro jaténguitsine Iriroqué.
49 Yaca asi obatsa osigaro irasi Ardn.
Aiquenta osiaquemaro irasi Ira panénguicha
Jonogaguitequé.

50 Iroro, nopiguemisantacagane, nongoman-
taiguémiro oca: quero pidti oca obatsaca canta
igdanti Tosorintsi, querootisati piati ora obatsaga:
canta, quero pinai ora patsaagantsi. 51 Yamai,
noniagaiguémi ora te irogdiguero matsiguenga
jirai: quero acami antagaisati, carari omagaro
eiro omasiniatitanae. 52 Intibotané, aro
0goigué omoncaraca antagaisati. Intibotané,
irooti angabiriantéma eiro, camabetacha,
quemisantatsiri, quero acamaji aisati. Aisati
eiro terai angame omasiniatitanae. Inganquero

Tosorintsi omanapaguesonori. 53 Yamai
asiati obatsa obatsagané; carari aiquenta
quero ibatsagaji aisati. Yamai acamaque,

carari aiquenta quero acamaji aisati. >% Cara
omasiniatitanae irooti cara quero ibatsagaji,

querootisati acamaji, aique omoncaraquema ora

ocanti Sanguenari:

55 Aro. Yamai ocarati cara angamaque
agabeironta camagantsi. Quero ogatsitaa
acamaji. Quero aquengaséretaa acamaji.
iCaninataque! ~ Yamai quero otsorogaigai
acamaji.

56 Cara angantaguetiro ora te onganinate,
aro ontsorogaiguéro angame, cara ocanti
Sanguenari, aroca angantagueque ora te
ongomeite, angamaque. 57 Carari aroque
icamobicai Atingomi Jesoquirisito, icabiritaja,
yogabisaicotajai. Aro intsome angantocotiri:
“Caninarisonori ini Tosorintsi, intsome angarasi-
atiri”. 58 Iroro, nopiguemisantacaganeegui,
nanintane, pérosati pinguemisantasantanéri
Atingomi. Pintineri pérosati, pintarobacaatineri.
Pairoraca pinganque, pingantobentiri Iriro.
Quero poperatasita. Quero pitsipiriasita,
intsibataiguéminta Atingomi, imémi ora caninaro

aisati.
16

Yapatoténeri Jerosaresati iguireguite.

1 Yamaica nangantocoqueri quirequi papa-
toténeri opiguemisantane coguitiachari canta
Jerosarénqué. Oca nongomantaiguimica, aisati
nocomantaguequeri quemisantatsirijegui cara
Garasiaqué. 2Omagaro tomincoqué, caninataque
popatotineri Jerosaresati piguireguite. Atiraca
ingaraque piguireguite, poguineri casiriconiati
ira pinintaigui pomagantineri. Aro cara
naretanémi naro, aroque ainta quirequi,

arota quero nobomirintsitaigapémi. 3 Cara
najdque obirojeguiqué, nasanguenaquineri
Jerosaresati aisati. Aro pingoigaigue ira pigaque
irdganéneri. 4 Aisati pinintica najate naro, aro
nantsibatanémari.

> Aiquenta najdque naniaigaimi, carari
arotsita najatagueque canta Maseroniaque,
aique narequimi obirojeguiqué. 6 Cara
najaque obiroqué, nocoguini nantiomotaiguemi
cosamani, irooti omagaro tsaengaqué. Aiquenta,
pomitocotaigabaquina pingdabintsaiguéna atiraca
najaque aisati. 7 Teni naninte naniaiguemi
omanaanti yamai. Aiquenta nocogui
nantiomotimi, aroca iranintacaquena Atingomi.
8 Yamai natimaque yaca Ejesoquéca irooti
cataguiteriqué jitacha Pentecosités. 9 Ainta tojaini
yaca ira cogatsi nanguenguitsatomotaigueri

ora Caninaro Nibarintsi. _ Arosonori ira
quemisantaigabaquero. Aintasati tojai ira

quisaneintaiguéna pégatsatina.

Paboro ibetsataigacari irapiguemisantane.

10 Cara iraretanémica Timoteo, pingabintsaigueri
irironta aisati icantina nibega naro, intineri
Atingomi. 11 Quero poro maintirine.
Carari  pagacaninatobéri, aisati  caninasati
pingabintseri arota iripigaima yaca caninasati.
Noguiaqueri iriro, aisati basini opiguemisantane
intsibataigapémari. 12 Namanabecari iridte
Aporo obirojeguiqué, intsibatanémari ira basini
opiguemisantane, carari te iraninte iridte yamai.
Cara ingoqueca aiquenta, aro iriaté.

13 Pigamaiguema. Pérosati pinguemisan-
taiganaqueri Atingomi.  Quero pitsorogaigui.
Nocoguini irisintsiséretacaguimi Tosorintsi aisati
pisintsibentineri. 14 Pairoraca pingantaigué,
pinintobaganéma. 15 Pigdiguéri, nopiguemisan-
tacagane, ira Isitéjana aisati imatsiguenga.
Ibataiguéri Acayasati iquemisantaigué.
Icantaiguéro caninaro, icabintsaigabaqueri
imitocotaiguéri quemisantatsiri. Icabintsasitacari,
te ingoicotiri. 16 Ipomirintsitaca imitocotasan-
taiguimi pairoraca icantaguequimi. Nocoguini
pinguemisantaigabaqueri iriro, aisati icantaigari
ibega iriro. 17 Nacaninatasanté cara yaretaiguéna
Isitéjana, aisati Jorotonato, aisati Acaico.
Nogaséretocoquimi, carari  imitocotaigapéna
aisatime ingantimime pibega obirojegui arome
piretimame yaca. 18 Imagoriaséretagaigapéna
aisa icanta imagoriaséretagaiganaquemi cani.
Caninataque piniacaninataigueri iriro.

19 Jraegui quemisantatsiri  botoibiritari
Atingomi yaca Asiaqué ibetsataiguimi. Aisati
ibetsatasantaiguimi Aquira, Pirisira iina, aisati
omagaro botoitacha canta ibangoqué iriro.
20 Tbetsataiguimi antagaisati opiguemisantane
yaca. Cara pobetsatobaganéma, caninasati
pégacaninatobaganéma. 21 Aisati nobetsataiguimi
naro Paboro. Nasanguenataiguimiro arosata
naati. 22 Tridteta Sharincabeniqué ira te
iranintiri Atingomi. jOmana, Atingomi!
iPopoque! 23 Nocoguini ingabintsaiguemi Atingomi
Jesoquirisito. 24 Nanintasantaiguimini omagaro
obironta quemisantaiguiri Jesoquirisito.

Aro ocarati ora nasanguenataiguémi. Paboro

